
	ГУРВАН ӨГҮҮЛЛЭГ 

	 

	“Улсын хэвлэлийн газар” Улаанбаатар хотноо 1956 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1954 оны намрын нэг өдөр манай ахмад зохиолч Сэнгээ, Удвал, Оюун нар бид хэдэн эмэгтэйчүүдийг цуглуулж уран зохиол сонирхон оролдохыг сануулж эмэгтэйчүүдээр утга зохиолын бүлгэм байгуулах тухай ярьж билээ.

	Би өөр мэргэжлийн сургууль хийсэн боловч хүүхэд байхдаа зохиолч болох юм сан гэж гэнэн бодлоор мөрөөдөж байсан маань санаанд орж ахмад нөхдийн зөвлөснийг хүлээн авч тэр дугуйланд явав.

	Анх эхлэн оролдож байгаа бидэнд ахмад зохиолчид тусалж байлаа. Бүлгэмийн гишүүн байсны хувиар ажлынхаа зав чөлөөгөөр оролдож, энэ гурван өгүүллэгийг бичив.

	Эрхэм уншигч нар уншин соёрхож, миний алдаа дутагдлыг хэлж өгөхийг хүсье.

	 

	С. Нинжбадгар

	1956-6-29

	 


АНГИЖРАЛ, УЧРАЛ ХОЁР

	 

	Гэрийн эсгий үүд гэнэт сөхөгдөж ахимаг насны авгай ухасхийн гарч ирээд зогтусав. Үүр аль хэдийн цайжээ. Мандах гэж байгаа наран улбар туяагаараа уулсын оройг гийгүүлж байгаа нь төрж байгаа шинэ амьдралыг зөгнөсөн юм шиг аятайхан санагдахад тэр авгайн сэтгэл агшин зуур уужирлаа.

	Гэвч урдуур нь урсдаг гол шөнөдөө үерлэн хальж, ууртай догшин ч болсон юм шиг үймэрсэн авгайн сэтгэлийг догдлуулав. Тэгээд «Муу амьд явахаар сайн үх» гэдэг бодол хөөрхий авгайн сэтгэлд буун сум шиг харван орж ирлээ. Өвчин биеийн нь хөлс чийхарч, нуруу руу нь хүйт оргин арзайсхийтэл хоёр хөл нь найган ганхаж, дотор нь балардаад Сайхан Баяны шовх оргилын шувуун хад ч гэсэн бүрэлзэн холдсоор нисэн одох шиг санагдлаа.

	Хөөрхий авгай нүдээ аниад нээхэд нулимсны дусал нь хацар луу нь урсаж, мандаж байгаа нарны гэрэлд шувуун хад ч улайран гэрэлтэж урьд урьдаас улам үзэсгэлэнтэй үзэгдэх нь байгаль дэлхий, хүний зовлонг огтхон ч хуваалцахгүй юутай догшин хэрцгий билээ.

	Үерийн ширүүн урсгал долгилон халих тусам энэ авгайн шийдэж сэтгэсэн түгшүүрт бодол нь шулуудаад голын эгц эргийн ирмэг дээр очиж ухасхийж орох гэтэл эргийн шороо нурж бас араас нь «Ээж...» гэж дуудах шиг болоход өөрийн эрхгүй эргээд харлаа. Өглөөний наран сөрөг гэр орон, мал сүрэг нь туяаран ярайж налайгаад, зүрхний хайрт ганц охины нь дүр байдал ив илхэн санагдахад тээнэгэлзэн гайхаж ус руу ухасхиймээр болсноо болиод гэрийн зүг түргэн алхлав. Энэ авгайн нэрийг Гармаа гэдэг. Гармаа гуай төлөв томоотой, шударга үнэнч учраас нутгийнхан нь «Гамбаа» гэж хүндэтгэн дууддаг ажээ.

	 

	* * *

	 

	Шинэвтэр эсгийгээр бүрсэн 5 ханатай гэрийн дотор ширмэл ширдэг тойруулан дэвсчээ. Хоймор тавьсан хоёр улаан авдар дээр гуутай зураг, хоёр талд нь жижиг толь тавиад, урдуур нь үнэртэй ус, нүүрийн тос, зүү хуруувч хийх төмөр хайрцаг зэрэг аар саар зүйлийг эвтэйхэн өржээ.

	Баруун хойд талын шүүгээнд ном, сонин цэгцлэн хурааж, цэцэг оёсон цагаан даавуугаар бүтээснийг үзвэл лав эмэгтэй хүн хэрэглэдэг бололтой. Зүүн хойд талд нь хөндийлөн зассан бандан дээр дээл, хувцас хурааж эрээн хулдаасаар бүтээжээ.

	Зүүн талын давшуурган орон дээр хөвөнтэй эрээн хөнжил хураагаагүй байгаа нь Гамбаа дөнгөж босоод аялуулж амжаагүй нь илэрхий байна. Орны хөлд байгаа эргүүлгийн дунд тавиур дээр өрмийг нь хамсан сүүтэй тогоо, эргүүлэг дээр тавагтай өрөм, тагштай хусам, савтай давс, хужир, хамгийн дор нь оройн дөвийлгөсөн сүүтэй тогоо, саалийн модон хувин, агруутай аарц, уур нүдүүр байгаа үзэгдэнэ. Баруун хатавчид босгосон урт тэнзэн ташуур дээр тохоостой хуучивтар эмээлийн бүүрэгт мөнгөн товруутай хазаар өлгөж, ханын толгойгоос бэхэлсэн оонын эврээс хэд хэдэн сур ногт, чөдөр дүүжилжээ. Түүнээс арай дээхэн байгаа хэцээс тос дааварласан хоёр хөхүүр татаад өмнө нь модон хавчиг тавьсан харагдана. Гэрийн гол дунд дөрвөлжин намхан ширээн дээр 3 шаазан гялалзтал арчаад давхарлан тавьж ягаан цэцэгтэй нэгэн дэрвэгэр амтай шаазанд буцалгасан зөөхийн шавхруу байна. Тулга дотор цог улайж, жижиг данхтай цай тавьсан нь дэврэн хальж байв.

	Зуухан дээрх тогоонд шинэ цай үйсэн нь дөнгөж буцалж байгаа бололтой.

	Баруун талын ор дээр хөмсгөө атируулан, тунгалаг хар нүдээрээ үүдний зүг ширтэж байгаа 20 орчим насны эмэгтэй хоёр гараараа орны толгойноос зууран сууж байна.

	Үүд сэвхийтэл сөхөгдөн эхийгээ орж ирэхийг хараад, тэр охины зангидсан хөмсөг нь тавигдаж дөлгөөн хар нүдний нь харц салахгүй ширтэнэ. Өтгөн сэрвэгэр сормуусанд нь нулимсны дусал хяруу шиг гялтганан байгаа боловч зуусан уруулаа тавьж хүчээр мишээн инээмсэглэхэд нь танан цагаан шүд нь ярсхийж эх хүн болгонд тохиолддог сайхан явдлыг хүлээсэн баяр баясгалан нүүрт нь тодорч урьдаас улам үзэсгэлэнтэй болсон шиг харагдав.

	Цогзол, ачит эхээ энэрэнгүйгээр харж:

	— Ээж минь, та хаачаад ирэв? гэхэд эх нь хайрт охиныхоо хөөрхөн нүдний цоргих мэт хурц харцанд балмагдан тэвдээд саяын аймшигт бодлоо нуун далдлахыг хичээж аль болох тавиун дуугаар,

	— Манай тарлан үнээ тугалаа дагуулаад бэлчсэнийг  буцаагаад ирлээ гэж худлаа хэлсэндээ охиныхоо нүүрийг эгцлэн харж чадалгүй зуух руугаа тонгойгоод үл мэдэг чичирч байгаа өвдгөө нугалан сууж, хайчаараа цуцалгүй болсон цогийг дэмий л хутган оролдоно.

	— Ээж ээ! Та энд суу. Одоо өвдөхгүй байна. Харин ууц нуруу л жаахан чинэрч лугшаад байна гэж хэлэхдээ эхийнхээ ер бусын сандрал, ид өвдөж байхад нь гарч яваад эргэж ирэхдээ царай нь зэвхийрэн хувирч, нүдний нь харц ширүүн болсныг нь ажиж мэдсэн Цогзол “зөвхөн тарлан үнээг буцаахад ийм болох ёсгүй. Чухам юу болов доо? Ээж минь ойрдоо нэг л хачин болж дээ!” гэж санахаас охины сэтгэл түгшин өвдөв.

	Гэтэл ууц нуруу нь тасрах шиг болж дахин хүчтэй өвдөхөд «Ээж ээ! Ёо, ёо!» гэж дуу алдаад Цогзол, орны хөл рүү ухасхийн унав. Айж балмагдсан эх нь охиноо ухасхийн тэвэрч авахад нь унь тооно дайвалзан газар дэлхий хөдлөх шиг болов.

	— Эвий хүү минь! Ээжийгээ яаж харлуулах нь вэ? гэж хашхираад охиноо орхиж гадаа гарснаа Гамбаа мэдсэнгүй.

	Гэтэл Гамбааг гэрээ түшээд цурхиртал орилж байхыг айлын хүмүүс, багийн дарга Төмөр үзээд учрыг мэдэж өөрийн эхнэр бага эмч Цэцэгийг дуудаж тэднийд очиж туслаарай гэж хэлээд өөрөө аргамжаатай морь луугаа яаран алхлав.

	Айлынхан нь цугларан ирцгээж зарим нь Гамбаагийн сэтгэлийг засахыг оролдоно.

	Цогзол муужран унасныг бага эмч Цэцэгээ сэргээжээ. Тэгээд Цогзолын биеийг үзээд:

	— Одоохон гарах нь, төрөх тасагт түргэн очъё. Та минь хөдөлье гэв. 

	Удсангүй Төмөр ч тэрэг хөллөж, зөөлөн суудал зассан байв. Гамбаа сая ухаан орж, охиноо явах болж байгааг мэдээд,

	— Хүүхэд минь ээ! Ганц охиныг минь..! Цогзол минь! Битгий авч яв. Докторын газар битгий аваач! Хэрэггүй! Огт хэрэггүй! Би чинь ганц охиноо харж байгаад... гэж хоолой нь зангиран босон харайж хэнийг ч гадагш гаргахгүй гэсэн шиг хаалгыг хөндөлдөн зогсов.

	Гэрт байсан хүмүүс:

	— Хаанаас Гамбаа! Эмнэлэгт очилгүй яах вэ гэцгээв. 

	Цэцэгээ Цогзолыг хурдан хувцаслаж дуусаад, Гамбаад:

	— Та одоо бидэнтэй хамт яв даа. Харин төрөх газар гаднын хүнийг оруулдаггүй юм. Цогзолыг амаржтал тэнд Дамдин гуайнд ороод сууж бай гэж хэлээд Цогзолыг сугадаж гарах гэтэл Гамбаа хориглож чадахгүй болсноо мэдээд,

	— За охин минь! Гэрээсээ гарахдаа сүү амс гэж хэлээд мөнгөн аяганд сүү хийж өгөхдөө «Хүү минь ээжийнхээ гараас дахин юм авах болов уу даа» гэж бодохоос гол нь харлаж, гар нь салганаж байв.

	Ээжийнхээ байдлыг Цогзол гадарлаж «Үхэх төрөх хоёр адил» гэдэг үг байдаг, нээрээ ч би гэртээ дахин орж ирэх байгаа даа гэсэн бүдэг бодол Цогзолд агшин зуур бодогдоод өссөн төрсөн гэр орноо ажиглан харснаа бусдад мэдэгдэхгүйг хичээж зориуд инээмсэглэн байж аягатай сүүг уув.

	Айлынхан нь Цогзолд:

	— За нэг сайхан мантгар цагаан хүүтэй болоод ирээрэй гээд, — Гамбаа, та хойш битгий зовоорой. Бид гэр малыг чинь та хоёроос дутуугүй авч байж чадна гэж хэлэв. Гамбаа юу ч дуугарахгүй гөлрөн зогсож байснаа Цэцгээгийн эх Цэвэл гуайд хандаж:

	— Та, миний охины хойноос сүү өргөөрэй гэж хэлээд тэргэн дээр гарч суув.

	Цогзол сулхан инээмсэглэн толгойгоо дохиж, гараа өргөж айлын хүмүүстэй салах ёс гүйцэтгээд ээж, Цэцэгээ хоёроосоо зуурч бариад өвчнийг тэсвэрлэн шазуураа зуугаад явлаа.

	 

	* * *

	 

	Байшингийн шинэхэн будгийн үнэрт юм уу, шинэ газар ирээд дасаж амжаагүйнх юм уу, их эмч Бадрах үүрээр сэрээд орон дотроо хэчнээн хөлбөрөвч унтаж чадсангүй. Бас зам зуур ядарч ирсэн бие нь улам чилж нойр нь хулжаад Сүхбаатарын үзэсгэлэнт талбай, Засгийн Газрын Ордны их барилга, Университетийн1 сүрлэг байшин, ер нь Улаанбаатар туждаа нүдэнд нь харагдаад, бас Москвад суралцаж байсан нь санаанд нь оров. Эрдэмтэн багш нар ба дотнын нөхөд Борис, Ваня, Ардчилсан Хятад Улсын аспирант Ме жугийн дүр харагдах мэт болж тэд Москвагийн Внуковын онгоцны буудал дээр үдэж байсан нь бодогдов.

	Бадрах удаан хэвтэж чадсангүй. Тэгээд босож, гал түлж цай чанаад боодолтой номоо задалж байрлуулан тавив.

	Нэг мэдэхэд нар тусч байлаа. Бадрах өчигдөр орой харанхуй болсон хойно ирсэн тул газар нутгийн байдлыг харж, эрүүл салхи амьсгалан, голын хүйтэн усаар нүүрээ угаахаар явлаа. Төдий л хөөрч амжаагүй байгаа өглөөний нар хэсэгхэн үүлийг ягааруулан гэрэлтүүлж, орчин тойрон үзэсгэлэнтэй харагдах нь урьд өмнө үзээгүй юм шиг хачин сонин санагджээ. Бадрах зүүнтээх гол руу аажуухан алхаж явахдаа, манай нутаг сайхан хөх тэнгэртэй, ямар сайхан нутаг вэ? Хүний сэтгэлийг хөдөлгөх дэлхийн бөмбөрцгийн гуа үзэсгэлэнт газрын нэг энэ лав мөн гэж баяр бахдалтай явснаа нэг юм сэтгэлд нь ороод үерийн ширүүн урсгалыг ширтэж, уймарсан бололтой санаа алдав. Тэгээд өглөөний биеийн тамираа хийж дуусаад, хүйтэн усаар биеэ арчиж байтал голын цаанаас морин тэрэгтэй хүмүүс ирж яваа харагдав. Бадрах цамцаа өмсөөд, ажиглан харвал дөрвөн дугуйтай, тэвштэй тэргэнд, сартай хүрэн зээрд морь хөллөж, дээр нь ягаан ногоон шар дээлтэй гурван эмэгтэй сууж, алхаатай хар морь унасан, хүрэн дээлтэй, саарал шляптай2 хүн морин тэргийг хөтөлжээ. Нэлээд яаран сандарч яваа бололтой байн байн тэрэгний морийг гуядаж довтлон хурдлах тул Бадрахыг голоос холдоогүй явтал, тэд гол гаталж эмнэлгийн байшинг чиглэв.  

	Хүнд өвчтөн ирж байгаа юм байна. Өглөө эрт гарсныг бодоход гэнэт өвчилсөн юм болов уу гэж Бадрах тааварлан бодоод ажлаа хүлээж аваагүй тул эмнэлгээр шууд орохоо түдгэлзэж, хариад цонхоороо харав.

	Ягаан дээл нөмгөн өмсөж, цэнхэр эрээн алчуур толгойдоо зангидсан эмэгтэйг хоёр хүн түшин эмнэлгийн хаалгаар оров.

	Хэдэн минутын дараа цагаан халаад өмсөж марль даавуугаар толгойгоо эвтэйхэн боож, хөлдөө зөөлөн шаахай өмссөн туранхайвтар хүүхэн гарч ирээд зэргэлдээ байгаа жижиг цэнхэр байшингийн үүдийг цохилоо. Үүдийг тайлсангүй. Тэгээд тэр хүүхэн байшингийн цонхыг цохиж хэдэн үг хэлэлцэх шиг болоод буцаж эмнэлгийн байшинд гүйсээр оров. Эмчээ дуудаж байгаа юм байх даа гэж Бадрах бодоод нэр сонссон Дамбий гэгч эмчийг гарч очихыг нь харъя, ямар янзтай хүн юм бол гэж сонирхон цонхоор харж цайгаа ууж суулаа. 10 гаруй минут өнгөрсөн боловч цэнхэр байшингаас хүн гарсангүй. Гэтэл саяны сувилагч бас гүйн гарч нөгөө байшингийн цонх хаалгыг цохиж буцаад явав.

	Эмч нь дуудлагад явсан юм болов уу? Хэрэв тийм бол энэ сувилагч хаанаас ингэж байн байн цохих вэ. Аль бас өвчтэй байгаа юм болов уу? Хэрэв тийм бол би ч очсон бэлхэн байна гэж Бадрах бодоод чемоданаас халаадаа гаргаж, сумкээс3 чагнуураа авч ширээн дээр тавив.

	Гэтэл хаалга тогшив. 

	Бадрах:

	— За гэтэл дугуй цагаан царайтай залуухан хүүхэн орж ирээд:

	— Та уучлаарай. Сая манай эмнэлэгт амаржих гэж байгаа хүн ирлээ. Тэр хүн ухаан алдаж унаад байна. Та үзэж өгнө үү гэхэд Бадрах саяын гарч орж байсан сувилагч мөн болохыг таниад:

	— Би ч ажил хүлээж аваагүй шүү дээ. Дамбий эмч яагаа вэ? гэж асуухад сувилагч:

	— Дамбий гуай босохгүй байна гэж хариулав.

	— За за би очъё гээд Бадрахыг босоход сувилагч бүсгүй

	— Манай эмнэлэг, энэ зүүн өнцгийн цагаан байшин шүү гэж хэлээд гарахыг завдтал Бадрах халаадаа бариад, түлхүүр цоожоо авч байв.

	Бадрах, сувилагч хоёр түргэн түргэн алхсаар эмнэлгийн байшинд ортол өөдөөс нь настай авгай гарч ирээд зөрөхдөө Бадрахыг тун их ажигламхай нүдээр харав. Бадрахад ч гэсэн энэ авгай нэг л таньдаг хүн шиг нүдэнд дулаан харагджээ.

	Бадрах эмнэлгийн өрөөнд орж халаад өмсөж, гараа ариутган цэвэрлээд, резин бээлийгээ хийх зуур сувилагчийн зүг хандаж:

	— Миний нэр Бадрах гэдэг. Таны нэр хэн гэдэг вэ? гэхэд нь залуу сувилагч:

	— Дулмаа гэлээ. 

	Тэгээд Бадрах Дулмаа хоёр Цогзолын хэвтэж байгаа тасагт оров.

	Бадрах өвчтөний судсыг барьж, цээжийг чагнаад, дараа нь гэдсийг нь нарийвчлан үзээд сувилагчид:

	— Энэ хүнд камфор, коффейн хийе гэв. Тэгээд дэргэд зогсож байгаа эмэгтэйгээс: — Та энэ өвчтөнийг хүргэж ирсэн үү? Хэдийд эхлэн өвдсөн юм бол? Бие засаад удаж байна уу? гэж Бадрах асуулаа.

	— Үүр цайхаас нэлээд өмнө өвдөж эхэлсэн юм. Одоо бараг 4 цаг болж байна. Шингэн нь хаагдсан бололтой. Гэртээ бас нэг муурсан. Сая ирээд шприцээр нэг удаа шингэнийг нь авлаа. Шингэн нь бага гарсан гэж Цэцэгээ хариулахад Бадрах:

	— Та эмнэлгийн ажилтан уу? гэж асуухад Цэцэгээ:

	— Тийм ээ, би бага эмч гэв.

	Удалгүй Цогзол ухаан орж нүдээ хараад танихгүй эмч биеийг нь үзэж байхыг мэдэж ичисхийгээд царай нь улсхийж байшингийн хана өөд эргэж, хажуу тийш харав.

	— За ямар байна? Их өвдөж байна уу? гэж Бадрах асуухад Цогзол:

	— Гайгүй, өвдөхгүй байна гэж хариулаад Цэцэг рүү харж, — Ээж минь хаа байна вэ? Намайг зүгээр сайн байна гэж ээжид хэлээч, Цэцэгээ минь! Ээжийг Дамдин гуайнд оруулж цай уулга! гэж хэлэв. 

	Бадрах өвчтөнийг ширтэн харж:

	— Та үүний өмнө хүүхэд гаргасан уу? гэхэд,

	— Үгүй гэж хариулав.

	— Та давхар биетэй болсноос хойш эмнэлгийн шинжилгээ хийлгэсэн биз дээ? гэхэд,

	— Миний бүх шинжилгээ эрүүл сайн байсан. Харин сүүлийн 20 хоногт их эмчид үзүүлээгүй. Гэвч манайх Цэцгээгийнтэй айл байдаг болохоор Цэцэгээ намайг үргэлж үзэж байсан гэв. Бадрах:

	— Танай ээж хэдэн хүүхэд гаргасан бэ? Та өөрөө ажил хийдэг үү? гэхэд Цогзол:

	— Манай ээж 10 хүүхэд гаргасан. Би бага сургуулийн багш гэж хэлэв.

	— Таны хүүхэд мөдхөн гарах байх гэж Цогзолыг ширтэн хэлж байтал Бадрахын нүдний харцаас Цогзол далдирсхийн хараад:

	— Би танаас нэг хүсэх юм байна гэхэд Бадрах:

	— За гэв.

	— Миний ээж их сандраад байна. Та миний ээжид намайг ямар ч аюулгүй хүүхдээ гаргана гэдгийг хэлж өгөөч гэж Цогзолын хэлэхэд Бадрахын сэтгэлд саяын үүдэнд дайралдсан авгай санаанд нь орж:

	— Бололгүй яах вэ. Би ээжтэй чинь уулзъя гэхэд Цогзол:

	— Ээ дээ, та хичээгээрэй, их баярлалаа эмч гуай гэв. 

	Энэ үед Гамбаа эмнэлгийн гадна хаалганы дэргэдэх намхан сандал дээр энэ тэрийг эргэцүүлэн хүнд бодолд автагдан газар ширтэн сууж байв. Тэгээд эцэс нь энэ. Одоо ямар ч горьдлогогүй. Арга чарга байх биш, би одоо амьд байх хэрэг алга гэж бодоод алсыг ширттэл, зүүн хойноос бөөн хар үүл нүүдэллэн зангирч байх нь бухимдсан авгайн сэтгэлийг бүр ч догдлуулан баяр баясгалант амьдралд нь үхлийн хар сүүдэр тусах шиг болов.

	Цогзолын үе үе хангинатал ёолох дууг чагнаж суугаа Гамбаа босон харайж цонхны дэргэд очоод, эргэж сандал дээр суугаад бас босож хаалган дээр очиж, орох гарах газар олж ядан сандран тэвдэж байв.

	Орчин тойронд юу болж байгааг Гамбаа огтхон ч мэдэхгүй ганцхан Цогзолын ёолох дуу чихэнд нь шингэж айж бачимдахад цаг мөч өнгөрөх нь жил шиг удаан болж шаналан зовж байлаа.

	Цэцгээ Дулмаа нар байн байн ирж тайвшруулах үг хэлж сэтгэлийг нь засахыг оролдсон боловч Гамбаагийн урьхан нүдэнд нь гүйлгэнэсэн нулимс хатсангүй, сэтгэлийн угт шийдвэрлэсэн бодол нь өөрчлөгдсөнгүй.

	Гэнэт Гамбаа Дулмаагийн зүг хандаж:

	— Дулмаа! хүүхээн! Танай энэ эмнэлгийн чинь газар янз бүрийн эм байдаг шүү дээ... гэж асуухад Дулмаа:

	— Бий, бий, байлгүй яах вэ. Та яагаад байна, Гамбаа? Бие чинь зүгээр биз дээ гэхэд Гамбаа:

	— Бие ч зүгээр, харин надад нэг л эм хэрэгтэй юм сан гэхэд Дулмаа:

	— Манайд шинэ доктор ирсэн. Дамбий гуайг бодвол сайхан зантай хүн шиг байна. Би таныг тэр хүнтэй уулзуулъя. Та манай шинэ эмчээр тэр эмээ бичүүлээд аптекаас очоод авчих гэж Гамбаагийн айж сандарч байгаа байдлыг тайвшруулах санаатай хэлээд, — За хоёулаа очъё, докторын өрөөнд оръё гээд Гамбааг сугадаж их эмчийн өрөөнд орж ирэв. Гамбаа өөртөө хэрэгтэй «эм»-ийн нэрийг мэдэхгүй, мэддэг ч гэсэн доктор түүнийг бичиж өгөхүй гэдгийг өөрөө мэдээд харин энэ доктороос чинь охин дээрээ оръё гэж гуйя байз гэж дотроо боджээ.

	Гамбаагийн нас 60 орчим боловч өндөр гоолиг биетэй, нүүр царайд нь угийн үзэсгэлэнт байдал илэрч идэрхэн харагддаг байжээ. Гэвч өнөөдөр шанааны нь цагаан үс өрвийж, тэнэгэр магнайн дундах үрчлээ нь гүвийж, нулимс гүйлгэнэсэн хар нүдэнд нь үл мэдэгдэм нарийхан цэнхэр хүрээ гархилан татсан нь Гамбаагийн үнэн насыг гэрчилж байлаа. Гамбаа хуучивтар шар торгон дээл өмсөж, энгэрээрээ цагаан үс цухуйлган, урд хормойг ялимгүй унжуулж бүсэлсэн нь үстэй дээл яаран сандран өмссөн бололтой. Ийм нэгэн настай авгай үүдэнд зогсож байхад Бадрах ажиглан хараад дотроо өрөвдөх сэтгэл төрж:

	— За авгай нааш суу! гэж урив. 

	Гамбаа юм ч дуугарсангүй сандал дээр суув. Бадрах

	— Та Цогзолын эх биз. Охиныхоо тухай ярих гэж ирэв үү? гэж асуугаад хариултыг ч хүлээсэнгүй, — Таны охин цаг хүрэхгүй болоод амаржих байх, бие нь сайн байна гэж хэлэв.

	— Цаг хүрэхгүй болоод амаржина гэнэ ээ! Ээ дээ, мэдэхгүй дээ, юу болох бол? Харин надад нэг гуйх юм байна. Доктор минь намайг охин дээр минь оруулж өгнө үү гэж эмчийг аргадан хэлэв.

	Гамбаа “энэ залуу эмч, миний охинтой яасан адилхан юм бэ? Нөгөө ах нь байсан бол иймэрхүү л хүн байх сан даа” гэж бодоод санаа алдаж:

	— Охин дээр минь оруулж өгнө үү! гэж дахин гуйв. 

	Бадрах:

	— Төрөх тасагт хүн оруулдаггүй юм шүү дээ, авгай! Та зовох юмгүй хүлээж бай, мөдхөн амаржина гэж эелдэг зөөлөн хэллээ.

	— Үхэх төрөх хоёр адилхан гэдэг. Хэрэв охин минь үхчих бол яах вэ? Би амьдад нь уулзаж барааг нь харъя, болбол дэргэд нь байя гэж Гамбаа уйлагнан хэлэв.

	— Төрөхөд амаргүй хэцүү, гэхдээ төрөх явдал бол хөндлөнгийн өвчин биш, зүй ёсны юм шүү дээ. Таны охин ямар ч аюулгүй одоохон амаржина. Та битгий зов гэж Бадрахын хэлэхэд Гамбаа босон харайж,

	— Та нар юу ч мэдэхгүй байна. Цогзолд юу ч тус болохгүй. Харин намайг голтой байгаа дээр нь уулзуулаад аль гэж бачимдан хэлэв.

	— Авгай та эмчийн үгэнд ордоггүй хүн юм аа даа. Цогзолд юу ч тус болохгүй гэж танд хэн хэлэв? гэж Бадрахын хэлэхэд Гамбаа гэдрэг эргэн цонхны дэргэд очиж зогссоноо Бадрахын өмнө ирж санаа алдаад:

	— За хүү минь би чамд үнэнээ хэлье. Чи хэнд ч хэлж болохгүй шүү. Миний нэг лам багш байдаг юм. Бурхан минь, одоо хар болсон. Өөрийнхөө айлдсан үгийг өөр хүнд битгий хэлээрэй гэж гайгүй захидаг юм. Тэр байтугай багш гэж битгий дуудаж бай, зүгээр л Анжаа гэж бай гэдэг юм. Би тэр багш Анжаагаасаа охин Цогзолынхоо тухай саяхан асуулаа... Тэгсэн чинь «үхнэ үхнэ, хүүхдээ гаргаж чадахгүй, юу ч тус болохгүй» гэж айлдсан юм. Тэгэхлээр ч би охиныхоо дэргэд байж байя гэж бодолгүй яах вэ дээ. Би, ийм хэрэг болно гэж мэдээд гэртээ байя, доктор дээр аваачихгүй гэж байсан юм. Энэ Төмөрийнхөн, Цэцэгээ нар л аваад ирсэн юм. За хүү минь үнэн учир минь ийм байна. Чи харин багшийн хэлсэн үгийг хүнд хэлж болохгүй шүү. За намайг охин дээр минь л оруулж, уулзуулж өг гээд ширээ түшин орилов.

	Бадрах энэ яриаг дуулмагц амьд байгаа хүүхдээ үхсэнд тоолж, орилон гасалж байгаа учир мэдэхгүй хөгшнийг харж улам өрөвдөөд, хуучин нийгмийн үлдэгдэл үл бүтэх этгээдүүд ард түмнийг ингэж мунхруулж байхад бид ажил хэрэг дээр нь түүний худал хуурмаг, ул үндэсгүй болохыг үзүүлэх хэрэгтэй. Цогзолыг хэрхэвч үхүүлэхгүй. Энэ авгайн амьдралд тохиолдсон энэ явдал дээр тэр муу ламын мунхруулж байгааг үзүүлээд өгье гэж санаад:

	— За авгай минь битгий уйл. Тэр хүн тэгж хэлсэн юм байжээ. Танай охин Цогзол үхэхгүй. Та надад итгэ. Одоо хоёулаа явъя, манайд оръё гээд Гамбааг дагуулж гэртээ аваачив.

	— За авгай манайх гэдэг айл сайн тохиноогүй байна. Би өчигдөр орой дөнгөж энд ирсэн юм шүү дээ гэж яриад чемодан уудалж нэг хайрцагтай боов гаргаад, — Улаанбаатарын боов та ид гэж Гамбааг зочлон дайлав. Гамбаа:

	— Хүү минь чи намайг охинтой минь уулзуулна биз дээ гэхэд:

	— Тэгнэ, тэгнэ одоо хоёулаа очно. Та ороод л зуурч барьж аваад орилбол тэр өвдөж байгаа хүнд тусгүй шүү дээ гэж хэлээд ширээний дор нүднээс юм авахаар Бадрахыг тонгойтол, эмчийн хэлэх үг бүрийг сонсон нүд салгалгүй ширтэж суусан Гамбаа, Бадрахын чихний нь ард өндөг дарам том хүрэн мэнгэ байхыг үзэж:

	— Хүүе, хүү минь! гэж дуу алдав. 

	Бадрах цочиж:

	— Та яав гэтэл 

	— Чи наадах чихээ үзүүл гээд босож дэргэд нь ирэн үсийг нь сөхөж мэнгийг нь үзээд:

	— Ээ бурхан минь! Яасан адилхан юм бэ? Чи аль нутгийн хүн бэ? Эцэг эх чинь хэн бэ? гэж Бадрахыг гөлрөн харахад Бадрахын царай, чих нь хүртэл улайж,

	— Та яах нь вэ? гэж өөдөөс нь асуув.

	Гамбаа:

	— Би урьд гуч гаруй жилийн өмнө богдын зарлигаар нэг хүүгээ хүрдэнд тавьсан юм. Тэр хүү минь яг ийм мэнгэтэй байсан юм. Аль вэ чи нуруугаа үзүүл. Хоёр далны чинь хооронд бас ийм мэнгэ байвал миний хүү яг мөн гэж хэлэхтэй нь зэрэг Бадрахын хамаг бие зарсхийж, дотор нь палхийх шиг болоод эцэг, эхгүй өнчин «Хүрдний хүү» гэдэг хочтой, бусдын гараар дамжин зарагдаж зодуулах, жанчуулах, хараалгах, доромжлогдох гашуун зовлонг нялх балчир цагтаа эдэлж байсан өөрийнх нь амьдралын хамгийн эмзэг харанхуй үе нь санагдаж, цамцаа тайлахыг завдсанаа Цогзолыг санаж:

	— Миний нуруунд мэнгэ байхгүй. Миний аав, ээж амьд мэнд гэж хэлээд, — Та энэ толгойны эм уучих гэж нэг эм өгтөл Гамбаагийн найдлага тасарч энэ эм хор болох болтугай гэж санаад эмийг уув. 

	Бадрах,

	— Та хэдэн минут хажуулаад бос гэхэд Гамбаа орон дээр очиж хэвтээд хэдэн минутын дараа унтаж орхив.

	Бадрах тэсгэлгүй баярлалаа. Хөөрхий ээж минь, төөрсөөр төөрсөөр төрөлдөө гэдэг боллоо. Би одоо ээжтэйгээ уулзсан гэж санахаас ширээ, сандлыг цөмийг үнсэн тэвэрмээр санагдаад, орон дээр унтаж байгаа ээжийнхээ дэргэд очиж:

	— Миний ээж ийм хүн байсан юм уу? Та намайг хүрдэн дээр яах гэж тавив даа. Намайг хэчнээн зовлон үзсэн гэж санана даа. Хөөрхий ээж минь богдод мэхлэгдэн намайг өлгийтэй байхад хүрдэн дээр тавьж төөрүүлснээс эхлээд одоо өнөөдөр хүртэл дүүг минь алах шахаж бас л лам, бурхан гэж мунхарсаар байна гэж бодоод, шороо тоосонд дарагдсан гутлыг нь эвтэйхэн тайлж хөлийг нь хөнжилдөө хучаад духан дээр нь нэг үнсээд:

	— Ээж минь ингээд амарч байгаарай. Хүү нь дүүгээ хөнгөрүүлчхээд ирье гэж сэмхэн хэлээд гарч одов.

	Бадрах исгэрэн дуулмаар ч юм шиг, хөгжил баясгалантай болоод больницын4 өрөөнүүдээр гарч ороход нь цав цагаан халаадны нь хормой дэвэлзэн хийсэж залуу эмчийн сүр жавхланг улам бадруулж байв. Цогзол төрөх орон дээр ирээд байлаа. Базлах нь улам ширүүсэж, тамир тэнхээ алдраад яахаа мэдэхгүй ёолж байв. Эмч сувилагч нар цөм гойд асран халамжилж, элдэв зүйлээр туслахыг оролдон, дэргэд нь зогсоцгоож, шинэ хүнийг хүлээн авахаар болгоомжтой бэлтгэн зэхэж, түүнийгээ дахин дахин шалгаж, Цогзолын гарыг барин, зарим нь толгойг нь барьж өвчнийг нь хуваалцан өвдөх шахаж байхад Цогзол хязгааргүй баярлаад, төрөх хүнд тохирсон эвтэйхэн бариул хүртэл хийсэн ор, бас эмнэлгийн бусад багаж хэрэгсэл, тэдний гайхалтай цэвэр нандин байгааг цөмийг бахдан үзэж, ийм эмнэлэг дээр, ийм хүмүүсийн хамт үхсэн ч гомдолгүй юм байна. Би ч үхэхгүй л дээ гэж бодож байтал дахин нэг урьд урьдаас хүчтэй зангиран мушгиж айхавтар өвдлөө. Эмч:

	— Сайн хүчил! гэхэд нь Цогзол ч орны бариулаас чангааж байгаад байдаг хүчээрээ хүчилтэл нялх хүүхдийн уйлах дуу гарав. Цогзолын хамаг бие арзасхийж хачин санагдаад, бүх бие халууцан хөлөрч байсан нь одоо дагжуулан чичрүүлээд, бас ам ч их цангасан юм шиг байлаа. Тэгтэл:

	— Хүү гарч, хүүгээ үз гээд сувилагч гар дээрээ бариад ирсэн нь маш жижигхэн, жигтэйхэн туранхай улаан хүүхэд үзүүлэв.

	Бадрах, Цогзолыг амаржсаны дараа гэртээ гүйн орж иртэл Гамбаа сэрж ухасхийн өндийгөөд хөл хучаатай бас гутал тайлсан байхад гайхаж:

	— Хэн намайг ингэж хуч аа вэ? гэж муухан инээмсэглээд гутлаа өмсөж, — За хүү минь яаж байгаа бол! гэхэд Гамбааг дуугүй ширтэн харж байсан Бадрах:

	— Амаржсан, хүүтэй болсон, та нэг хөөрхөн жаахан ачтай болсон гэхэд Гамбаа мэдээ алдан, орон дээр лагхийтэл суугаад:

	— Хүү минь өөрөө зүгээр гэж үү, тэгээд? гэж нүдээ бүлтийлгэн асуув. 

	Бадрах:

	— Зүгээр! Зүгээр байлгүй яах вэ дээ гэхэд.

	— Би огт үнэмшихгүй байна. Чи хөгшин хүнээр тоглоом хийгээгүй биз хүүхээ! гэтэл:

	— Та очоод цонхоор хар гээд Бадрах, Гамбааг дагуулан явж Цогзолын байгаа цонхон дээр аваачиж харуултал Гамбаа гайхан гөлөрч өөрийн нүдэндээ итгэж ядан байв.

	Хайрт охин Цогзол нь зүв зүгээр яралзтал инээгээд хэвтэж байх бөгөөд дэргэд нь өлгийтэй хүүхэд байхад Гамбаа сая ухаарч учрыг бүрэн мэдээд:

	— Хүү минь нээрээ зүгээр амаржжээ. Тэр миний ач хүү юү? гэж цонхны цаанаас өвөртлөхийг завдан энгэрийнхээ товчийг тайлж байв. Бадрах:

	— Ээж минь, та хүүгээ гэртээ харих дээр нь өвөртөл. Одоо хоёулаа буцаад харья. Би танд үзүүлэх юм байна гэв. 

	Гамбаа инээд алдсаар үг дуугүй дагаж явав. Охиноо амар мэнд амаржсанд Гамбаа тоймгүй их баярлаж эмчийн үг үнэн болсон тул дэргэд яваа залуу эмчид хэлсэн үгээ бодож гэмшмээр санагдаад, эмч доктор, боловсон эмнэлгийг асар их хүндэтгэн бодож орой дээрээ залбирав.

	Бадрах, Гамбааг орон дээр суулгаад өөрөө сандал авчран зэрэгцэн суув. 

	Гамбаа:

	— Би чиний ачийг яаж хариулъя. Чи надад хамгийн ачтай хүн боллоо. Хүү минь чи зөвхөн нэг хүний амийг аварч чадсанаар гурван хүний амийг аварлаа шүү. Би чинь ганц охиноо үхчихнэ гэж санахаас өөрөө түрүүлээд үхье гэж бодож байлаа. Өнөө өглөө хүүгээ өвдөж байхад ганцаар уймарч тэвдээд үертэй гол руу орчхоо шахсан. Тэгтэл манай айлын улс Төмөрийнхөн ирцгээгээд эмнэлэг дээр аваачъя, одоо явъя гэхэд нь би бас явуулахгүй харж байгаад үхүүлье гэж хэлээд үзсэн. Тэд надаар мэдүүлэхгүй энд аваад ирсэн юм. Манай хүргэн ажлаар хот руу явчихсан юм. Тэр маань ч Төмөрийнхөнд биднийг гайгүй захисан байна лээ. Тэгээд ч тэр юм уу, тэд надтай хамт шууд л аваад ирсэн гэж Гамбаагийн ярихад Бадрах, Гамбааг дуугүй ширтэн суув.

	— Бид гурвыг доктор минь чи л аварлаа. Чиний ачийг одоо би яаж хариулдаг билээ гэж тэврэн авахад Бадрах:

	— Таныг нам, засаг л аварч байна. Эмнэлэгт л ирсэн хойно, надтай надгүй ямар ч эмч ийм зүйл дээр хүн үхүүлэхгүй. Харин ачийн тухай яривал та надад хамгийн ачтай хүн юм. Таны ачийг би ер хэзээ ч хариулж барахгүй байх. Та намайг төрүүлсэн эх минь мөн байна. Миний нурууны мэнгийг үз гээд цамцаа шууж тонгойтол Гамбаа:

	— Ээ, яана гэнэ ээ! гэж дуу алдаад яаран сандран цамцны хормойг сөхөж хоёр далны хоорондох хүрэн мэнгийг үзмэгц:

	— Мөн мөн! Миний хүү! Миний өлгийтэй хүү минь гэж тэврэн зуураад, — Ачит нам, засаг минь! Авралт гэгээн төр минь! Амьд явсан хүн алтан аягаар ус ууна гэдэг энэ боллоо! гэж хэлээд хүүгээ дахин дахин үнсэв.

	 

	* * *

	 

	Гамбаа энэ явдлынхаа тухай ярих дуртай байдаг юм. Бас мухар сүсгийн харгаагаар хоёр хүүхдээ гэдсэндээ хөдөлж байх үед нь «Буян ном хийж байна, хүүхдээ тогтооно» гээд мөргөлийн модон дээр хэдэн зуугаар мөргөж даатгаж байгаад хүүхдээ гэмтээж байснаас үхсэн хүүхэд дутуу гаргадаг байсан юм гэж өөрөө ярихыг би бас сонссон юм.

	 


ТҮЛХҮҮРЭЭ ЭРЖ ИРСЭН НЬ

	 

	Дугар, анх удаа тохиолдож байгаа янаг сэтгэлээ хайрт хүүхэн Бадамдаа зориг гарган илчлээд эв хавгүй тэврэн авч,

	— Чи надад хайртай юу? гэж чичиргэнэсэн хоолойгоор асуув.

	Дугар энэ дурлалын улмаас сэтгэлийн хүнд зовлонтой болоод байсан юм. Үүргэлж ганган чинээлэг болоод түүн шигээ баяр баясгалангаар дүүрэн явдаг том тушаал бүхий хүний ганц охинд дурлачихсан дурлалаа сая болтол гарган хэлж чадалгүй явжээ. Гэвч Бадам өөрт нь бусдаас илүү сайн байгааг гадарлан мэдээд үнэн сэтгэлийн угаас ургасан нандин үгээ өнөөдөр гарган хэллээ. Одоо хариуд нь юу гэж хэлэх бол гэхээс зүрх нь шимширч луг луг цохилж байв.

	Бадам, энэ үгийг л хүлээгээд удсан тул гэнэт ингэж хэлэхэд дотор нь палхийж ичих баярлах хоёр зэрэгцэн сандрахдаа,

	— Чи түүнийг хараач гэж дэмий л дээш нь заачхав.

	Дугар ч их цочлоо. Эргэн тойрон хартал юу ч байсангүйд бага зэрэг уужирч, мэлтгэнэсэн сарыг харж инээмсэглээд Бадамынхаа царайг ширтэв. 

	“Чи минь наддаа бас л нэг 15-ны сар” гэж дотроо бодов.

	Бадам, Дугарыг энхрийлэн тэвэрч,

	— Чи яг тэр дүгрэг сар шиг гэж аяархан хэлэхэд нь хайрт хүнээсээ ингэж санамсаргүй өндөр үнэлэлт авсандаа цаглашгүй баярлаж Бадамыгаа яаран татаж ойртуулаад духан дээр нь үнсэв. Бадамын царай час улайж, ухасхийн босох гэтэл Дугар тавьсангүй дахин суулгав.

	Шөнийн бүрэнхий харанхуйд анир чимээгүй намуухан тайван байх нь залуу насны оч шиг бадарсан сэтгэлийг улам оргилуулан мэлтгэнэсэн сар, гялтганасан одод хүртэл тэр хоёрын дурлалын төлөө харанхуй тэнгэрийг чимэглэсэн юм шиг байлаа.

	Дугарын чадалтай чийрэг гар нь халуу шатаж, тэврүүлэн суугаа тэр бүсгүйн хязгааргүй хайранд автагдан үргэлж ийм байдаг болоосой гэсэн шиг сэтгэл нь уяраад Дугарын толгойг илээд,

	— Одоо хоёулаа манайд очъё, би аавдаа чамд хайртай гэж хэлсэн, чи маргааш машиныг нь аваад манайд нүүж ир гэв.

	Дугар, Бадамыгаа нэг хараад доошоо тонгойж:

	— Надад чамтай хамт байхаас илүү жаргал байхгүй, гэхдээ чи бид хоёр бодож зөвлөх ёстой нэг зүйл байна гээд оргилсон сэтгэлийн хажуугаар хааяа эргэцүүлэн гайхаж байсан ганц асуудлаа гарган хэлэхдээ их л тэвдлээ.

	— Бадам минь! Чи бид хоёр хамтран нийлэхээ зүй нь бол 3 жилийн дараа ярьж байгаа бол бүр сайн байсан юм сан. Бидний хувийн жаргал сурч боловсроход хэрхэвч саад болохгүй байвал хэчнээн сайн билээ. Хоёулаа урьдаар сургуулиа төгсгөхийг бодох нь чухал гэж ярьж байтал Бадам, Дугарын өөдөөс ширэв татан хараад,

	— Баярлалаа эрхэм ээ! Чамд хамтран нийлэхээс айх тийм хайр сэтгэл бас байсан юм бий? 3 жилийн дараа гэнэ ээ? Булзааруулан хойшлуулах санаа байна уу? Таны бодлыг мэдлээ гэж юу юугүй толгойдоо нөмөрсөн алчуурыг засаж, явахыг завдав.

	Дугар бүр бачимдан 

	— Хайрт минь! Бадам минь! Би үүнийг хэлэх гээгүй өөр юм ярих гэсэн юм. Би чамдаа маш их хайртай, дуртай байна гэж дахин давтан хэлэхээс өөр үг олсонгүй сандран мэгдэрч байтал Бадам босон харайгаад зүүн урагшаа гүйгээд явчхав.

	Түргэн зуур тийм сайхан эхлээд ийм гашуунаар төгссөн энэ оройн явдал зүүд мэт санагдаад, юугаар би Бадамынхаа сэтгэлийг гомдоочхов гэсэн гунигт бодолд Дугар автагдан хоцров.

	Бадамын агшин зуур хувирсан зан байдалд нэлээд гайхсан боловч хэдхэн цагийн өмнө бие сэтгэлийг нь эзэлж байсан эрхэм чухал асуудалдаа тийм таатай хариу аваад 2, 3 жил гэж дэмий донгосож хамгийн хайртай хүндээ буруу ойлголт төрүүлж гомдоосон түмэн буруугаа хүлээе. Бадам минь надад хайртай юм байна, би маргааш очоод л хамаг гэм буруугаа хүлээе гэж бодсоор байрандаа ирэв.

	 

	* * *

	 

	Тэр оройноос хойш 3 жил өнгөрчээ.

	Бадам, цэвэрлэгээ дуусаад ядарсан байдалтай хөлсөө арчиж өрөө бүхнээ ажиглан үзэв. Ямар нэг хөдөлмөр хийсэн хүн үр дүнгээ үзэхэд хэзээд бахтай байдаг болохоор цэвэрхэн шал, гялалзсан цонх нүдэнд дулаан сайхан харагдлаа. Гэвч хатгамал оёдолтой бүтээлгүүд, пансан хөшиг, торгон жинтүү, хятад нарийн хивс, эрээн ваар, том толинууд тун ч гоёмсог, өнгө хослон алаглаж байгаа нь гэрийн эзэн эмэгтэйн санаа сэтгэлд их  л аятайхан санагдаж байлаа.

	Бадам нимгэн эрээн хивсээр бүтээсэн диван5 дээр хажуулж хэвтэв.

	Би ч Дагва гуайн авгай Хорлоогоос дутуугүй байгаа даа гэж бодож байтал гэнэт хөл хучих зөөлөн арьс дутуу байгаа санагдаж түүнийг олох хэрэгтэй гэж бодлоо. Бас цааш нь том эрээн ваар, ханын гуутай зураг хэд хэд хэрэгтэй. Шар хилэн авч хаалгандаа хөшиг хийвэл зүгээр гэж ганцаараа ярьж байв.

	Гэтэл үнэн хэрэг дээрээ Бадам 3 өрөө байшиндаа чухам хаанаас олж цуглуулсныг бүү мэд, элдэв ваар, шил, толь, хивс зэргийг ямар ч зохион байгуулалтгүй өрж овоолсон нь айлын гэр гэхээс харин бусдын юмыг борлуулдаг комиссын дэлгүүртэй төсөөтэй болжээ.

	Бадам, өнөөдрийг өөрийн амьдралын эрхэм дурсгалт өдөр гэж үзээд баяр ёслолын байдлаар гоён хувцаслаж нөхрийгөө хүлээн цонхоор ширтэж суув. Нөхөр нь ч ажлаасаа хүрч ирлээ. Пальтогоо тайлж өлгөөд дунд өрөөндөө ортол ширээ зассан байхыг үзээд гайхаж:

	— Өвгөөн! Энэ чинь юу билээ? гэж Бадамаас асуув.

	Бадам толины өмнө эргэлдэж байгаад, цаад өрөөнөөсөө гарч ирэв. Хар хилэн пальто өмссөн нь нарийхан гоолиг болчихсон шиг өнгө үзэсгэлэнтэй харагджээ.

	Бадам, нөхрийнхөө дэргэд ирж бор нүдээ эргэлдүүлэн,

	— Өнөөдөр ямар өдөр болохыг чи мэдэж байна уу? гэж өөдөөс нь асуув.

	— Өнөөдөр чинь 3 дугаар сарын 25 шүү дээ гэж Дугар хариулав.

	Бадам мөр лүүгээ буусан урт хар гэзгээ хойш нь хаяж,

	— Аа тэнэг ээ! Тэгээд л тэр үү? Өнөөдөр чинь чи бид хоёрын гэрлэсний яг 3 жилийн ой болж байхгүй юу, энэ чинь. За гараа угаа, хоёулаа ойгоо хийе гэж Бадам галынхаа өрөөнд түрүүлэн орж, бүлээн ус төмпөнд хийж Дугарын өмнө тавиад өөрөө алчуур барьж зогсов.

	Дугар тас тас хөхөрч эхнэрийнхээ мөрөн дээр алгадаад 

	— Хэн хэзээ гэрлэснийхээ 3 жилийн ойг хийж байсан юм бэ? Би саяхан «Советский Союз» сэтгүүл дээр Зөвлөлтийн нэг алдартай уурхайчин авгайтайгаа 50 жил сууж олон үр ач нартай болоод алтан хуримаа хийсэн тухай үзсэн, үүнээс өөр гэрлэсний ой хийдэг гэдгийг би огт сонсоогүй юм гэж хэлэв. — Тэгээд бас энэ их төхөөрсөн юм, зассан ширээн дээр чи бид хоёроос өөр хэн суух юм бэ? гэж асуув.

	Бадамын царай улсхийж уурламаар болоход нь Дугар сандарч,

	— Тоглож байна гэж хэлээд саван авч гар нүүрээ угаалаа.

	Дугар хүүхэд шиг хөнгөмсөг эхнэрээ бодож санаа нь зовоод энэ «ой» гэдэг дээр нь юу ярих, ямар янзтай байхыг олж ядан хавчганаж суув.

	Бадам, Дугарыг хараад баяр хөгжилгүй байхад нь уур нь хүрч урт гэзэгнийхээ үзүүрийг имчиж, цонхны дэргэд очоод,

	— Чамайг хүсэхгүй бол би ч дайлахыг хүсэхгүй л дээ. Би л арилсан дотортой тулдаа энэ гэж хэлээд, гэнэт нэг юм санасан мэт болж, — Үгүй, Дугар! Ингэхэд чи өчигдөр орой шөнө дүл болтол хаа явсан бэ? Хэнтэй уулзсан бэ? Хэл нөхөөр! гэж онигор бор нүдээ жартайлган асуув.

	Дугар урт гэгч санаа алдаж,

	— Би ажилтай л гэж чамд хэлсэн бол ажилдаа явсан байдаг шүү дээ гэж хулчийсан царайгаар хэлэв.

	Бадам цонхноос үүд хүртэл, үүднээс цонх хүртэл хэд алхаад маш цухалдсан царгиа хоолойгоор,

	— Аа! Тийм бий! Чи чинь өнөө сонин дээрээ соохолзож, сониноо буурахаар хоохолзох гэгчээр одоо намайгаа маллах ажил хийдэг болоо шив дээ. Би чам шиг юманд эгээ элэг бариулдаг нь биш, би цөмийг мэдсэн, надад үзэх нүд, сонсох чих байна. Чи муу хог, адгийн новш Гэрэлийндээ очсон байх чинь билээ! Чиний хэлдгээр тэр хамгийн ухаантай, ховорхон сайхан хүүхэн чинь ирээд, чи ухаантай ухаангүй хойноос нь гүйж яваа биз. Чи, ичихгүй тэр муу эмийгээ магтан хөөрөлхөж байдаг мөртөө очиж уулзахдаа худал хэлдгийн учир юу вэ? гээд л хүүхэн тачигнаж гарлаа.

	Эхнэрийнхээ ээлжит уур хилэн бууж ирсэнд хамаг бие нь зарайж, хөлс нь чийхраад диван дээр хэвтэж тохойгоороо нүүрээ таглав.

	Бадамын дуу улам чангарч байшингаар дүүрэн цуурайтаад,

	— Чамайг зохих газар мэдүүлж, ажилгүй гуйлгачин болгоно гэж хүртэл хашхирав.

	Дугар юу ч дуугарахгүй тэссээр л байлаа. Бадам дэргэд нь ирж:

	— Чи хамаг буруу, бузар хэргийн эзэн. Чи яагаад юу ч дуугарахгүй байна? Чи хамгийг хийж хүний уурыг хүргэчхээд, ганц ч үг яагаад дуугардаггүй юм бэ? Дуу гарахгүй байгаад намайг чилээж тайтгаруулна гэж бодож байна уу? Муу амьтны нэр нь хүртэл Дугар-дуу гар гэсэн үг, ямар мэргэн лам ийм нэр өгөв өө чамд гэж чарлаад гэнэтэд ухасхийн үсдэж авав.

	— Гэрэл хэн бэ? Хэн бэ? Чи хэл! Одоо хэл! гэж байдаг хүчээрээ сэгсчин дугтарч мөр лүү нь цохиод өөрөө хамаг бие нь суларсан байдалтай хана түшин зогсов. 

	Бадамын нүүр нь час улайж, нүд нь эргэлдэн орой дээрээ гараад, гар хөл нь салганан чичирч, амьсгаадан уухилж бахардан унах шахаж байлаа.

	Дугар ч бас уур нь хүрсэн байдалтай эгцлэн зогсож хар нүдээ гялалзуулан үсээ хойш илсээр Бадамын өмнө тулан ирж:

	— Гэрэл хэн болохыг чамд би олонтоо хэлсэн, надад өөр хэлэх юм алга. Би ч бас гартай, миний гар чинийхээс илүү хүчтэй шүү гэж хэлээд эргэнгүүт гарч явлаа.

	Бадамын уур цээж дүүрэн бадарч хөөж очоод зуурч авмаар болсноо Дугарын хэлсэн саяын үгс харанхуй тэнгэрт цахилгаан гялбалзаад дараа нь чимээгүй шөнө тасхийтэл дуугарах адил гэнэтийн их цохилт болоод мэл гайхаж, цэл хөхрөөд шалан дээр лагсхийтэл суув.

	Бадам нөхөртөө туйлын их гомдож, байшин дүүрэн бархирч уйлмаар боллоо. Элэг барьж дарлаж байна. Би чам шиг юманд дарлуулна байх. Хойноос нь явъя. Нэгийгээ үзье гэж шүдээ хавиран уурсан бослоо.

	Хоолой нь зангиран, хахалдаж байгаа нулимсаа тараахыг хичээж хүйтэн ус 2 аяга залгилав. Тэгээд, нүүрээ толинд харж 

	— Би, хэнээс ч дутахгүй гэж шивгэнэн хэлээд оо авч нүүртээ тавиад уруулаа будав. Авдраа уудалж хүрэн торгон дээл өмсөөд чихэндээ дүүжигнэсэн ээмэг зүүчхэв. Хар туфли өмсөж хөх дурдан бүс ороогоод том толиныхоо өмнө эргэлдэн үзвэл хэнд ч элэг бариулмаар биш, эрэлхэг мөртөө эелдэг байдалтай, гуа үзэсгэлэн хүүхэн харагдлаа.

	— За, тэр Гэрэл гэдэг хүүхэнтэй чинь нэгийгээ үзнэ дээ! Би ч бас чамаас тийм доргүй байх гэж бодсоор гэрээсээ гарч явлаа.

	 

	* * *

	 

	Бадам оюутан байхдаа туранхайвтар зэгзгэр цагаан бүсгүй байсан бол одоо хоёр урт гэзэг сүлжсэн махлаг шар хүүхэн болон хувирчээ.

	Айл гэр болсны дараа байсан байшин сууцаа тохилог болгохыг хичээж, бас нөхөртөө дуртай хоолыг нь хийж өгөх, хувцас хунарыг нь цэвэрлэж индүүдэх зэрэг гэрийн ажлыг голлон хийсээр, хичээл сургууль хоёрдугаар зэргийн хэрэг болж сүүлдээ их сургуулийн хүн эмнэлгийн анги маш хүнд байна, би эмч болж чадахгүй нь гэж үглэсээр сургуулиасаа гарчээ.

	Дугар эхнэрээ сургуулиас гарахад нь хориглож ядсан боловч эцэг нь «миний охин сургуультай сургуульгүй болно, чи тэжээж чадахгүй юм гэхэд би ганц охиноо юугаар ч дутаахгүй» гэж тас өмөөрчээ.

	Бадам сургуулиасаа гараад өөрийгөө, нөхрийгөө бусдаас онцгой гоёмсог хээнцэр байлгах ажилд шилжин орж үнэтэй цайтай гэрийн хогшил хэрэглэл захаар эрэх, айлаар сураглах, оёдолчин, үсчин авгайчуудыг олж танилцах, алт сувд эрж олох зэрэг ажлаар хөөцөлдсөөр өдрийг өнгөрөөдөг болжээ.

	Бадамын энэ «албанд» баруун зуун хороо, төмөр зам, консулын дэнжээр сүлжин явахад нь эцэг Данзаны нь «Ялалт» машин үйлчилдэг байжээ.

	Данзан аж ахуйн ажилд авьяас дадлагатай нэлээд яггүй зохион байгуулагч боловч, эхээсээ өнчин хоцорсон ганц охиноо хэтэрхий эрхлүүлж, хал үзүүлж, хашир таниулсангүй балчир гэнэн хэвээр нь 25 нас хүргэжээ. Данзан гуай охиноо эрдэм боловсролтой, ажилч хөдөлмөрч боловсон хүчин болгоно гэж огт ярьдаггүй, харин миний охин өнгө үзэсгэлэн сайнтай, хотын ямар ч гангачуудаас дутахгүй. Би дутаах ч үгүй гэж ярьдаг хүн гэнэ ээ.

	Бадам ч эцгийн хайр халамжийг ашиглаж хөнгөн, хялбар, хүч хөдөлмөр орохгүй чинээлэг баялаг амьдралд дуртай хүн болов. Бадам бол ажил хөдөлмөрт дургүй, харин эд хөрөнгөнд шуналтай, олон түмэнтэй эв найрамдалгүй, дээгүүр ихэмсэг зантай, олон нийт, улсын ашиг тусыг бодохыг мэддэггүй зөвхөн өөрийн гэр, хар амиа хичээдэг иймэрхүү явцуу хүмүүжлийг олж байв.

	Бадамын энэ дутагдлыг нөхөр нь гадарлаж байсан боловч түүнийг засаж залруулах талаар амжилт олоход бэрхтэй байлаа.

	Бадам дутагдлаа хэлүүлэх тун дургүй, ялангуяа өөрийн зүгээс огтхон ч сонсож чаддаггүй, уйлж унжихаас эхлээд, уурлаж загнаад элдэв ааш маяг үзүүлдэг байжээ. Зарим үед Бадам эргэлзэн бодох явдал тохиолдовч эцэг Данзан нь үргэлж өмөөрөх тул Бадам ч улам даварч өөрийгөө яг зөвд бодон агсрах тул Дугар хэлэх үггүй буруушаагддаг байжээ.

	Бадамын зан ааш сүүл сүүлдээ улам догшрон хатуурч, ажил хөдөлмөргүй суух тусмаа явцуу бухимдамтгай болж байлаа.

	Дугар сургуулиа төгсгөөд, нийслэлийн нэг дунд сургуульд түүхийн багшаар ажиллав. Бадамын элдэв ааш, муу үгний эсрэг хэрэлдэн үргэлж зөрөлдөх нь түүнд яршиг санагдаж, заримдаа эхнэрийнхээ царгиа чанга дуунаас айн сүрдэж, өөрийг мэдэлгүй нөлөөнд нь автагддаг болжээ. Дугарын сургуулийн дэргэдэх намын үүрээс их хурлын сонгуулийн үеэр хэсгийн ухуулагч болгосонд Бадам маш их уурлаж, хороо хорин хөвөрдөж, гутлаа урах гэж диплом авсан уу? Одоо айл хэсэж, авгай хүүхэн эргүүлэх гэж байна уу? гэж хангинатал загнаад Дугарыг явуулсангүй, үүнчлэн хурал, дугуйлан, лекц зэрэг оройн ажилд нөхрийгөө явуулах тун дургүй юм байжээ.

	Харин, Дугар, оройн цагаар ямар нэг ажилтай байсан бол Бадам элдэв хангай юм хамж шимж үглэж гардаг байлаа.

	Үүнээс Дугар бэрхшээгээд, анги ч дааж авсангүй, оройн хурал лекцийг цөмийг тасалж гэртээ суудаг болов. Дугар оройн цагийг өөрийн дураар өнгөрүүлж, дуртай номоо уншиж, хэрэгтэй юмаа бичиж суух аргагүй байв. Үүнд бас л Бадам үймүүлж гардаг. Бадам өөрөө ном унших дургүй учраас нөхрийгөө бас ном уншуулах дургүй. Хэрэв Дугар ном уншиж суувал Бадам хүрч ирээд «чиний бие ядарчихлаа, унт, нүд чинь жартайчихлаа» гээд л номыг нь хураагаад авдаг, юм бичиж байвал ураад хаячихдаг, 10 цаг болоход л Дугарын байшин харанхуй болсон байдаг байжээ.

	Бадамын ийм явцуу хязгаарлагдмал амьдрал Дугарт сүүл сүүлдээ нэлээд хэцүү дараатай болж ирэв.

	Сургуулийн захиргаа, намын үүрээс Дугар багшийг сурагчдын хүмүүжлийн ажилд сул анхаарч байна. Олон нийтийн ажилд оролцдоггүй. Өөрийнхөө хүмүүжил мэдлэгийг дээшлүүлэх талаар биеэ дайчилж ажиллахгүй гэж хэд хэдэн удаа сануулж ярьсан бөгөөд сүүлийн хурлуудаар ч энэ тухай шүүмжлэл гарах болжээ.

	Дугар эд бүгдийг цөмийг зөв ухамсарлан ойлгож байсан боловч, гэр бүлдээ зөвөөр ойлгуулахыг хүсэхгүй, Бадам үүнийг ойлгож чадахгүй амьтан гэж бодчихоод үе үе өөрөө дотроо ихэд бухимдаж явдаг болжээ.

	 

	* * *

	 

	Зориглон ирсэн айлынхаа үүдэнд ирээд Бадам хаалгыг нь тогшив. Хариу өгсөнгүйд бас дахин чангахан цохив. Бас хариугүй байсанд Бадам уурлаж үүдийг нь түлхэж үзсэнд түгжээтэй байв. Дугар ирээд тэр хоёр үүдээ цоожлоод сууж авчээ. Цагдаа ч гэсэн дуудаж ирээд онгойлгоно доо гэж учиргүй чанга балбан цохив. Зүрх нь ч мөн хаалга цохиж байгаа гар шигээ оволзон цохиж байна.

	— Хаалганы цаана хөлийн хөнгөн чимээ гарч үүдээ нээв.

	Бадамын өмнө нойрмогхон нүдтэй, бужгар хар үс нь ялимгүй сэрвийсэн дугуй цагаан царайтай залуухан цэвэрхэн хүүхэн урт эрээн халаад өмсөж, орноос сая боссон бололтой зогсож байв. Хаалга тайлж өгсөн энэ эмэгтэй, халдаж боломгүй туйлын зөв шударга амгалан царайтай байхад занаж, харааж байсан хар бодол цээж дүүрэн бадарч байсан уур хилэн нь бага багаар сарниж Бадамын ширүүн харц Гэрэлийн дөлгөөн тунгалаг харцтай нь тулж очоод өөрийн эрхгүй зөөлөрч би буруу айлд иржээ гэж бодоод,

	— Гэрэл гэдэг хүн хаа байна? гэж асуув.

	— Би байна гэж тэр хүүхэн хариулав. 

	Би гэдэг үгийг сонсмогц Бадамын хамаг бие зарсхийж энэ гэмгүй царайт чинь мөн байж гэж хэрүүлийн үгээ гарган эхлэх гэтэл, Гэрэл Бадамын өөдөөс тогтуухан ширтэж ер бусын тайван байдалтай зогсож байхад Бадам бас халдаж чадсангүй, 

	— Би тантай уулзах хэрэгтэй явна гэв. 

	Гэрэл, 

	— Та намайг уучлаарай. Би сая жаахан амарч байгаад таныг хаалга цохиход бослоо. Та тийшээ ор, түр хүлээж байна уу. Би хувцсаа солиод ирье гэж эелдэг зөөлөн хэллээ.

	Бадам өрөөний голд байгаа дугуй ширээний дэргэд хүрэн савхин бүрээстэй сандал дээр суугаад, ийш тийшээ харав. Өрөөний зүүн хананы дагуу номын шүүгээ тавьж дүүрэн ном хийжээ. Баруун ханын хажууд бичгийн ширээ дээр нь элдэв ном дэвтэр, сонин бичгүүд овоолон тавьж зөвхөн нэг хүн ажиллах бяцхан зай сандлын талд байна. Энэ ширээний баруун гар талд радио хүлээн авагч, зүүн талд нь дүүрэн ном сэтгүүл өрсөн номын тавиур, бас дэргэдүүр нь энд тэндгүй шал дээр ном цаас эмх замбараагүй овоолготой байна. Хойд талд нь диван тавьж дээр нь Гэрэл үл таних залуу хархүүтэй авхуулсан зураг хадаастай байна. Бадам зургийг хараад энэ хүүхэн нөхөртэй юм байжээ, нөхөрт нь бичье дээ чамайг гэж бодов.

	Бадамын уур дахин дүрэлзэж Дугар энэ хүүхэнтэй сая хэвтэж байгаад хаалга цохих дээр тайлж өгөхгүй байсаар намайг бүр чанга балбах дээр мэдэж нэг газар нуугдсан байх ёстой. Золигийг одоо барьж аваад байшингийн хана мөргүүлж, энэ хүүхнээс булааж аваад ганц сайн хашраая гэж бодлоо.

	Гэрийн эзэн эмэгтэй тогооныхоо өрөөнд гар нүүрээ угааж байх шиг байна. Бадам сэмхэн босож унтдаг өрөөг нь шагайсанд хүн байсангүй, хураагаагүй ор, бас нэг шүүгээ дүүрэн ном, нэг дээлийн том шүүгээ байв. Бадам, Дугарын хувцас хунараас энд тэнд байж магадгүй гэж нарийвчлан харсан боловч олж эс чадаад тэр шүүгээнд нуугдсан байх гэж онгойлгон үзэх гэтэл нүүр угааж байсан чимээ зогсоод Бадам эргэж ирээд суудалдаа суув. Гэрэл үзэмжтэй хийцтэй цэнхэр даавуу пальто өмсөж, үсээ самнаж засаад Бадамын сууж байгаа өрөөнд орж ирэв.

	Гэрэл бичгийн ширээнийхээ доод шүүгээнээс хайрцагтай шоколад гаргаж задлаад Бадамыг зочлов. Бадам, нэг үе уурлаж шоколадыг нь цацалж хаяад «Дугарыг гаргаж өг» гэж зандрах гэснээ Гэрэлийн амгалан саруул царайг хармагц бас л түгдэрч Гэрэлийн сүрд дарагдаад доошоо харж нэг шоколад аваад 

	— Дугар танайхаар ирээгүй биз гэж асуув.

	Гэрэл бас нэг шоколад авч амандаа хийгээд бугуйнхан цагийг харж,

	— 9 цагт ирнэ гэсэн, одоо мөд ирнэ гэж ажиггүй хариулав.

	Бадам дотроо маш их гайхаж Дугар одоо энд нуугдаад байгаа гэж санасан маань биш болох гэж үү? Энэ хүүхэн бас ямар ч нуусан далдалсан зүйлгүй «Дугар одоо ирнэ» гэж хэлж байх чинь юу болж байна гэж уймран өөрийн бодож ирсэн төлөвлөгөөг одоо чухам юунаас эхлэн хэрхэн гүйцэтгэхийг олж ядан суув. 

	Гэрэл, Бадамыг агшин зуур ширтэн ажиглаж, энэ гоёмсог хүүхэн Дугарыг надаас сураглаж ирдэг учир юу билээ? гэж гайхасхийв. Дугараас гэр бүлийн нь тухай асуухад дандаа булзааруулан өнгөрөөж эхнэрийнхээ тухай ярих тун дургүй байдгийг мэдсэн билээ. Мөн Дугарын эхнэр сургуулиас гарсан, хөдөлмөр хийдэггүй, их зантай гэж олноор ярилцахыг бас сонссон байлаа. Гэрэл, зочны байдал нэг л тавгүй байгааг дотроо ажиглан дуугүй сууж байв.

	Гэтэл, арваад минутын дараа хаалга цохилоо. Бадам, Дугарыгаа энэ байшинд нуугдаж байгаа гэж лав итгэсэн учир Гэрэлийн хэлснээр Дугар гаднаас орж ирж хэрхэвч боломгүй. Би биеэр энд сахин суусаар байтал, Дугар гадаа яаж гарах вэ? гэж санаж байтал үнэхээр Дугар орж ирлээ. Дугар Бадамыг харсангүй коридорт Гэрэлтэй мэндэлж пальтогоо тайлж өлгөөд,

	— За, би чиний хэлсэн ёсоор засаад ирлээ. Харин зарим нэр томьёог нь огт мэдэхгүй байна гэв.

	— За яах вэ, одоо хоёулаа үзье. Чамайг хүн сураглаж ирээд байна гэж хариулж байгаа Гэрэлийн дууг Бадам сонсоод дотор нь палхийж юу хэлж, яахаа мэдэхийг байгаад, Дугар, Гэрэл хоёрыг хардаж муу санасан маань аль зэрэг үнэн болж байна гэж эргэлзээ төрмөгц айх ичих хоёр зэрэгцээд ширээн доогуур орчихмоор санагдав.

	Гэвч, Дугар аль хэдийн дэргэд нь ирээд энэ маань одоо л хардаж хэрэг түйвээн гаргах нь гэж маш их айснаас царай нь хачин болчихсон зогсож байв. Гэрэл ч орж ирлээ. Дугар зовсон байдалтай Гэрэлийн өөдөөс харж:

	— Та хоёр танилцсан уу. Энэ манай авгай Бадам шүү дээ гэв. Бадам сандрахдаа,

	— Бид хоёр танилцсан, би чамаас түлхүүр авах гэж ирлээ гэж эв хавгүй хэлээд босож зогсов.

	Дугар сэтгэл нь амарсан мэт,

	— Юун түлхүүр билээ, хө? гэж өврөө тэмтэрч байв.

	— Би авдрынхаа түлхүүрийг эрээд олсонгүй чамайг авсан юм болов уу гээд ирлээ гэж хэлээд сандран тэвдэж гарахыг завдтал:

	— Бадам аа! Суу, суу, бид хоёр удахгүй хэдэн минут болоод ажлаа дуусгана гэж Гэрэл урив. Бадам хариу хэлсэнгүй суудалдаа эргэж суув. Гэрэл хүрэн хилэн хавтастай зургийн альбомыг

	— Та үүнийг үзэж бай гэж Бадамд өгөөд өөрөө, ногоон чернилтэй6 автомат үзгээр Дугарын бичсэн зүйлийг засаж гарав. Дугар дэргэд нь дуугүйхэн харж сууна.

	Бадам альбомыг хэд эргүүлээд сэмхэн нүдээр Гэрэл, Дугар хоёрыг ээлжлэн харж, энэ хоёрын дунд чухам ямар харилцаа байгааг ойлгож ядан ажиглан байв.

	Бадам, анх ирснээ санаж уур нь хүрээд та хоёр намайг элэг барьж доромжилж байна гээд л эхлэх гэтэл Гэрэл туйлын төв тунгалаг амарлингуй царайгаар багш буюу ахмад хүний шинжтэй огтхон ч өөр зүйлийг анхаарахгүй үзэж байгаа юман дээрээ хамаг анхаарлаа төвлөрүүлж суухад хажуугаас нь халдан үг хэлэхийн аргагүй болов. Бадамын уур бас дахин дарагдаж хэдэн минут өнгөрөв. Хамгийн ухаантай, хамгаас эрдэм боловсролтой гэж өргөмжлөн санадаг нөхөр нь харин энэ хүүхнээс санал зөвлөгөө авч, хэлсэн зөвлөсөн үг бүрийг нь толгой дохин зөвшөөрөхөөс өөр хариултгүй байв.

	Ямар хачин юм бэ? Дугарт энэ хүүхэн их тус хүргэж байна даа. Би яагаад ийм тус хүргэж чаддаггүй билээ гэж өөрөөсөө асуув. Дугарын ажилд туслах байтугай, би ер нь харандаа цаас нийлүүлээгүй, ном сонин дэлгэж үзээгүй хэчнээн болов! Эрдэм сурлагын талаар Дугартай чи тэнцэхээ аль хэдийн больжээ. Дугар та хоёр энэ талаар улам холдсоор байгаа шүү гэж хажуугаас нь нэг хүн шивгэнэх шиг болов. Бадамын царай цайж өвдөг нь чичрээд, Дугар бид хоёр ер нь юу болж байна гэж бодлоо.

	Бадамыг анх орж ирэхэд эмх замбараагүй энд тэнд хаялсан ном хэвлэл, сонин сэтгүүл хог новш шиг санагдаж байсан нь харин одоо Бадамын нүдэнд эд бүхэн ямар нэг нууц эрдэнэ шиг үзэгдэж энэ олон ном, тэр их зузаан хавтастай орос, монгол номуудад юу бичсэн бол? Би ганцыг нь мэдэхгүй, миний сөхөж байсан ном энд нэг ч алга. Энэ олон номыг Гэрэл эзэмшдэг гэж үү? гээд түүний өөдөөс нүдээ бүлтийлгэн харвал Гэрэл босож том шүүгээнийхээ шилэн хаалгыг онгойлгож нэг зузаан ном аваад дунд нь хавчуулсан цааснаас барьж нээв.

	Гэрэлийг сэмхэн ажиглаж байгаа Бадамд улам ойлгогдохгүй болж түүний ухаалаг сэргэлэн нүд төв амгалан царай нь сүүлдээ энэ бол ерийн хүн биш, эрдэмтэн хүн гэдэг л мөн байх гэж аргагүй ойшоон хүндэтгэх сэтгэлээр харж байлаа.

	Гэтэл:

	— За хоёулаа ажлаа дуусгая. Үлдсэнийг нь би үзээд маргааш чамд өгье. Бадам минь уйдаж байгаа байх гэж хэлээд сандлаасаа босов. 

	Гэрэл, Бадамыг диван дээр суухыг урив. Нэг талд нь Дугар ирж суув. Нөгөө талд нь өөрөө суугаад,

	— Та энэ зураг дотроос нэг хүнийг танив уу гэж Бадамаас асуув.

	— Бадам энэ зураг дээр танаас өөр таних хүнгүй шиг байна гэв. 

	Гэрэл, 

	— За тэгвэл би нэг зураг үзүүлье гэж альбомын дунд хэрээс хэдэн хуудас эргүүлээд сургуулийн хэсэг хүүхдийн зураг үзүүлэв. Бадам олон хүүхдийг шагайн харж хамгийн голд нь суугаа нэг тайрмал гэзэгтэй монгол дээл өмссөн охиныг,

	— Энэ тантай адилхан байна. Таны зураг мөн байх гэв. 

	Гэрэл, 

	— Тийм ээ, та зөв танилаа. Баруун талынх нь хэн бэ? гэв. 

	Бадам ажиглан үзвэл дээлийн зах нь задгай, толгой нүцгэн, урд хормойгоо шууж суусан бүстэй хүүхдийн зураг байв. Түүний нүд, хамрыг нарийвчлан харвал нэг л таньдаг хүн шиг харагдаад чухам хэн болохыг шийдэж чадахгүй нөхрийнхөө царай өөд харав. Дугар дуугүй инээмсэглэн сууна.

	Бадам дуу алдаж, 

	— Энэ чинь Дугар биш биз дээ гэж чанга хэлэв.

	— Тийм тийм Дугар мөн. Хар хүнээ хаа ч байсан таньж байх шив дээ гэж Гэрэл хэллээ. — Дугарын эцэг эх хоёрыг нас барсны дараа, авга ах нь манайд суулгаж сургуульд явуулж байсан юм. Тэр цагаас хойш Дугар бид хоёр хэрэлдэж, зодолдож, инээлдэж, хөхрөлдөж хамт өссөн юм шүү дээ гэж Гэрэл хэлэв. 

	Бадам, тэр хоёрыг ээлжлэн харж сая ухаан орох шиг болоод Дугар анх танилцаж ойр дотно болсон өдрөөсөө эхлэн Гэрэлийг хамгийн сайн нөхөр, миний эгч гэж магтан ярьдаг байсан, гэрлэснийхээ дараа Гэрэлийг урьж Бадамтайгаа танилцуулахыг гуйдаг байсныг саналаа. Дугар өөдөөс нь өөр ямар нэг хүүхнийг дотночлон үзэж ярих нь Бадамд тун аягүй санагдаж хардах байдалтай болохоор сүүлдээ Дугар, Гэрэлийг ярихыг зогссон юм байжээ.

	Хойтон жил нь Гэрэл Зөвлөлт улсад аспирантурт суралцахаар явсан бөгөөд энэ жил диссертацийн материал цуглуулахаар нутагтаа ирсэн учир Гэрэлийгээ магтдаг Дугарын яриа дахин сэргэж эхэлсэн эд бүгдийг Бадам сая ойлголоо. Дугар ойрноос нэг ном бичиж байгаа гээд л хааяа суудаг болсон, түүнийгээ Гэрэлд үзүүлж байгаа юм байж гэж Бадам мэдэж авчээ.

	Бадам одоо л нэг учрыг бүрэн олж, баярлахынхаа эрхэнд Гэрэлийг тэвэрч аваад үнсмээр санагдсан боловч өөрийн байдлыг мэдэгдэхгүйг хичээн биеэ барьж суув.

	Гэрэл өөрийнхөө дэргэд суугаа эрэгтэй, эмэгтэй 2 хүүхдийг зааж энэ бол Ядам Дулмаа хоёр гэдэг юм. Одоо хоёулаа хөдөө аймагт багшилж байгаа. Сайхан гэр бүл болсон гэнэ лээ гэхэд Бадам тосож аваад.

	— Юугаараа сайхан юм бэ? гэж асуув.

	— Яах вэ дээ хоёулаа эвтэй, сайхан бие биедээ маш үнэнч байдгийг нь таньдаг хүн бүхэн магтдаг. Сурч боловсрохын хойноос их тэмүүлдэг улс байгаа юм. Энэ жил улсын их сургуулийг хоёулаа гэрээр суралцаж онц дүнтэй төгссөн гэнэ лээ. Би сая баяр хүргэж цахилгаан явуулсан, хоёулаа тэргүүний багш нарын зөвлөгөөнд өнгөрсөн жил оролцсон. Одоо 3 хүүхэдтэй ийм л улс даа гэв.

	Хамгийн урд сууж байгаа хоёр хүүхдийг зааж энэ Гомбо, Лувсан хоёр дипломатууд болсон. Манай энэ төгсөгчдөөс 5 дэд эрдэмтэн гарсан байна шүү. Даш, Пагма хоёр аспирантурт байгаа. Энэ хоёр их сонин улс шүү. Хоёулаа дунд сургуульд байхдаа сууна гэж ярьдаг байсан юм. Тэгээд одоо хүртэл гэрлээгүй гэв.

	— Яагаад тэр вэ? гэж Бадам бас асуув.

	— Энэ хоёр одоо хүртэл ярьсаар байдаг юм. Хоёулаа сургуулиа төсгөж дэд эрдэмтэд болоод хуримаа хийх юм гэнэ лээ. Их хатуужилтай, сурч боловсрохын хойноос зүтгэсэн сайхан залуус даа гэж Гэрэл хэлэв.

	Дугар хажуугаас нь,

	— Чи өөрийгөө мэдэхгүй, хүнийг хэлэх гэж. Цог та хоёр бас л аспирантур төгсгөөд нэг мөр гэрлэнэ гэж байгаа биз дээ? гэв.

	— Бид хоёр ч яах вэ. Нэгд Цог энэ зураг дотор байхгүй, бид энэ зураг дээр байгаа хүмүүсийг ярьж байгаа шүү дээ, хоёрт бид хоёр дунд сургуулиас эхлээд сууна гэж болзсон биш, 3 жилийн өмнө л танилцсан шүү дээ гэж хэлээд инээмсэглэв.

	Дугар,

	— Энэ Зориг хаа яваа вэ? Би уулзаагүй болсоор бас их уджээ гэв.

	— Би өнгөрсөн зун наадам дээр дайралдсан, цэргийн том тушаалын дарга болсон байна билээ. Эхнэртэй, таван хүүхэдтэй гэнэ. Зориг жаахан байхдаа цэргийн дарга болж, цаасаар погон хийж зүүгээд, саваагаар сэлэм хийж биднийг цавчдаг сан. Одоо яг л тэр тоглоомоороо амьдарч явна гэж хэлээд Дугар инээв.

	Гэрэл, Дугар хоёр зураг дотор байгаа бүх нөхдөө дурсан ярив. Эд цөм боловсрол мэргэжил олж зарим нь багш зарим нь эмч, зарим нь зоотехникч, зарим нь эрдэмтэн, зарим нь дипломатууд болж гадаад дотоодод тарсан байлаа.

	Дугар, Гэрэл хоёртой хамт дунд сургуульд байсан нөхдийн дотроос Бадам шиг сургуулиа орхиод гэрийн мухар сахисан хүн байсангүй.

	Бадам, бас өөрийнхөө хамт бага, дунд сургуульд байсан нөхдөө бодож үзлээ. Цөм сургууль соёлтой олон төрлийн мэргэжилтнүүд болчихсон санагдахад, дотор нь хачин эвгүй болоод бухимдах сэтгэл төрж яагаад энэ вэ? гэсэн шиг өөрөө өөрөөсөө асуухад эцгийнх нь эрхлүүлэхдээ гаргадаг эелдэг царай нь үзэгдэх шиг болов.

	 

	* * *

	 

	Дүгрэг сар огторгуйд мэлтгэнэж гэгээн саруул намуухан шөнө болов. Яг л анх янаг сэтгэлээ нээн хэлэлцэж байсан тэр дурсгалт шөнийг санагдуулмаар байлаа. Хоёр залуу хөтлөлцөн явахдаа хэн хэнийх нь сэтгэл хөдөлж явлаа.

	Дугар, хүний амьдрал гэдэг ийм сонин юм байх гэж ариун сайхан чин сэтгэлийн дурлал юуг ч ялна гэж боддог сон. Бадам надад хайртай сайн хэвээр, би ч Бадамдаа бас л хайртай. Гэвч бид хоёрын дурлал, аз жаргалын үндэс болж нэг л чадахгүй байна. Бадам даанч явцуу, дутагдлаа мэддэггүй, олон түмэнд тустай нэмэртэй юм хийдэггүй. Ийм хүнд, би яаж хуучин хэвээр хүчтэй дурлах вэ дээ. Бид хоёрын дурлал хайр хөндийрч буурна гэдэг итгэмээргүй зүйл. Гэвч үнэн юм үнэнээрээ. Яагаад миний амьдрал ийм бүтэлгүй болов доо гэж, Дугар гашуудан бодоод, нүдээ анивхийж зүрхний угт хадаатай байсан хайр сэтгэлийнхээ нандин хэсгийг дурсан саналаа. Яг 3 жилийн өмнө өдөр сар нь яг таарч байна. Ийм л сайхан сартай шөнө бараг цаг нь ч ойролцоо байна. Би анх хайр сэтгэлээ Бадамдаа илчилж билээ гэж нэгд нэгэнгүй бодоод, бас цааш нь, бид хоёрын эвдрэлцсэн явдал мөн тэр дороо эхэлсэн байна шүү, одоо манайд оч, хоёулаа гэрлэе гэхэд нь би сургуулиа төгсгөөд дараа нь энэ тухайгаа яривал сайн юм сан гэж цухуйлгахтай зэрэг Бадам уурлаж гүйгээд явчхаж билээ. Би ч тэр дороо буулт хийж маргааш нь буруугаа хүлээгээд бид хоёр нийлсэн юм даа. Тэр өдрөөс эхлэн бид хоёрын амьдрал Бадамын дураар зохиогдож би Бадамд улам бүр буулт хийсээр өнөө хүрчээ. Одоо яах вэ? Цааш нь энэ хэвээр яваад байх уу. Энэ хэвээр үргэлжлүүлэхэд хэцүү байна. Бадам минь, чи эд бүхнийг ч ойлгодог болоосой гэж гайхаш нь барагдан бодоод: Дугар доошоо тонгойж үг ч үгүй, дуу ч үгүй нүдээ анивхийлгэн гүн бодолд автагдан явна.

	Бадам, Дугарыг баруун гараас нь сугадан баяртай царайгаар сарыг харан инээмсэглэж шөнийн тунгалаг агаарыг цээж дүүрэн амьсгалж урагшаа харах тусмаа харц нь зоригтой шийдэмгий болж Бадамын нүдэнд хэний ч олж харахгүй үл мэдэгдэм гэрэл туяарч байв.

	Бадам, Дугарын гараас барьж:

	— Чи чинь унтаж явна уу даа. Чи энэ сарыг хар, ямар сайхан дүгрэг, мэлтгэнэсэн сар вэ. Энэ сар, ийм сайхан хаврын шөнөтэй чи бид хоёрын хувь заяа холбоотой шүү. Тэр шөнө, сар, арай ийм дүүрэн байгаагүй жаахан хагасдуу байсан. Тийм ээ, хө? гэв.

	— Дугар аа! Чи намайг сонс! Наашаа хар! гэж Бадам өмнөөс нь хөндөлдөн зогсов. — Дугар минь ээ! Чи намайг уучил, би их буруу хэрэг хийж байна. Чамайгаа хардаж муу юм санадгийг одоо больё. Би, Гэрэлийг ийм хүн гэж санаагүй. Үнэхээр чиний магтдагаар ер бусын эмэгтэй байна шүү. Би Гэрэлд атаархаж байна. Та нараас их хоцорсноо ч өнөөдөр мэдлээ. За Дугар минь, Гэрэл та хоёр намайг засаж ав. Би хөдөлмөр хийе. Тэгээд гэрээрээ их сургуульд суралцъя. Чиний амьдралын жинхэнэ нөхөр болъё гэж Бадам Дугарын урьд өмнө сонсож байгаагүй тийм урьхан дуугаар хэлж, Дугарын өөдөөс ширтэн зогсоход нь Бадамын царай сарны гэрэлд туяаран тув тунгалаг болоод нүд нь гялбалзаж байв.

	Дугарын магнай тэнийж, маш их баярлаад, саяын санаж байсан үймэрсэн бодлоос нь юу ч үлдсэнгүй.

	— Бадам минь! Хайрт минь! Чи их ухаантай хүүхэн шүү, би чамайгаа хоёр дахь удаагаа олж авлаа гээд чанга гэгч тэвэрч үнсэв.

	 


ЯАГААД САНАА АЛД АА ЮМ БОЛ?

	 

	Шинэхэн «ГАЗ—51», нарийхан гудамж сүлжин явсаар урагшаа харсан хүрэн хаалганы дэргэд цочмог гэгч тоормослоод зогсов. Хар савхин цамцтай, саравчтай малгай хазгай тавьсан залуу жолооч Даш буун харайж хашааны хаалгаар оров. Тэр жолооч хойд талын жижигхэн байшингаас гарч ирсэн эмэгтэй хүнтэй уулзаж,

	— Норпил гэдэг хүн хаа байна? гэж асуулаа.

	— Би байна. Явах хүн та юу? гэж өөдөөс нь асуув. Жолооч 

	— Тийм ээ, гэж толгой дохиод анх нүүр учирч байгаа эмэгтэйг ажиглан харснаа яагаад ч юм бэ санаа алджээ.

	 

	* * *

	 

	Намрын шар нар налайтал төөнөсөн сайхан өдөр машины тоос замын дагуу манан татаж байлаа. 20 гартлаа гэрээсээ холдож үзээгүй Норпил аав ээжтэйгээ хэрхэн салах ёс гүйцэтгэсэн, бас ээж нь өрөөсөн хацрыг нь үнсээд «Улсын ажлыг сайн хийгээрэй» гэж захисан нь бодогдлоо. Норпилын энэ явж байгаа ажилд эцэг нь дургүйхэн байсан нь санаанд нь оров. Гэвч миний сонгосон зам зөв, ирээдүй минь саруул сайхан даа гэж очих газар, уулзах хүнээ дахин дахин бодож үзэхэд улам бүр баяр баясгалан төрж явав. Норпил өөрийгөө хүний эхнэр болгон бодож үзлээ. Дараа нь цагаан халаад өмссөн эмч хүний байдлаар нэг бодож үзлээ.

	Орчин тойрны байгаль дэлхийн өнгө үзэсгэлэнг сэтгэл бахдан үзэн явахад нь Нацагдоржийн зохиосон «Миний нутаг» гэдэг шүлгийн зарим бадаг санагдав.

	 

	Хөх тэнгэр цэлмэсэн хөдөө хээр цайдмууд

	Холын бараа харагдсан ноён шовх сарьдгууд

	Хүний сэтгэл тэнийсэн уудам амьсгалт талууд 

	 

	гэж аман дотроо шивгэнэн хэлэхэд жолооч үүнийг мэдсэн юм шиг,

	 

	Хангай говийн хооронд халхын уудам нутаг

	Хар бага наснаасаа хөндлөн гулд давхисан газар

	Гөрөөс араатан авласан урт урт шилүүд

	Хүлэг морин уралдсан хөндий сайхан хоолойнууд

	Энэ бол миний төрсөн нутаг 

	Монголын сайхан орон

	 

	гэж тогтуухан зөөлөн дуугаар хэлэхэд нь хүүхэн цагаан шүдээ яралзуулан инээж жолоочийн өөдөөс харав. 

	Хулгай нүдээрээ дэргэдэх хүнээ битүүхэн ажиглаж явсан тэр жолооч үнэхээр баярласан царайгаар бас инээв. Ингэж тэр хоёрын хооронд яриа үүслээ.

	— Та «Хөгжил» нэгдлийн жолооч бил үү? гэж хүүхэн асуув.

	— Тийм ээ, би нэгдлийн гишүүн гэж жолооч хариулав.

	— Та одоо юу тээж яваа юм бэ?

	— Би хот руу тос оруулаад тэндээс бараа тээж явна. Та чинь манай нэгдэлд ажиллахаар яваа хүн биз?

	— Та яаж мэдээв? гэж Норпил сонирхон асуув. 

	— Өчигдөр, таныг аваад яв гэдэг үүрэг надад өгөхөд нь би мэдсэн юм. Урьд нь бас ч дуулсан л даа гэж жолооч хариулав.

	— Та хэнээс юу гэж дуулаав? гэж хүүхэн лавлав.

	— Манай зоотехникч Сандагийн эхнэр нь сайн дураараа нэгдэлд ирэх юм гэнэ гэж манайхан ярилцаж байсан юм. Тэгээд таны мэргэжил, нэр, бас сайн дураар ирж байгаа чинь цөм таарсан болохоор би таныг лав мөн гэж таасан юм гэж хэллээ. 

	Хүүхэн алсыг ширтэн инээмсэглэж нэг юм бодох шиг болоод

	— За тэгээд Сандаг маань сайн байна уу? Бие нь зүгээр биз? гэж асуув.

	— Би ч үргэлж гадуур явдаг болохоор сайн мэдэхгүй шүү, сайн л биз дээ тэр, гэж түгдрэн хариулаад Даш санаа алдав. 

	Сандагийнх нь тухай ийм хайнга тоомсоргүй хариулсанд энэ хүнээс хэрэггүй асуулаа гэж боджээ. Тэгээд тэр хоёр баахан дуугүй явлаа.

	Залуу жолооч, газрын өөг андахгүй зарим газарт тойруулан мушгиж, зарим газар аяархан өнгөрч огт донслуулахгүй, машинаа чадамгай жолоодож явааг нь Норпил ажиглаж байв. Хотоос гарсаар 2 өртөө хэртэй яваад засмал замаасаа салж баруун урдаас нийлсэн дардан замаар ороод явтал донсолгоо ихтэй болсон хуучин зам болохоор бас орхиж хажуу дах бүдэг замаар явж байлаа. Хэд хэдэн гүвээ давж 2 урт хөндий огтлоод нэг намхан даваан дээр гартал Даш, алсад хөхрөн харагдаж байгаа модтой дүгнэгэр уулыг зааж:

	— Манай нэгдэл тэр уулын цаана байгаа гэж эхлэн дуугарлаа. Байгуулаад ердөө 5 жил болж байна. Тэгэхэд их түргэн хөгжиж байгаа юм шүү. Манай дарга Нямбуу бас сайн дураараа хотоос очсон хүн, эдийн засгийн мэргэжилтэн юм. Тэгээд тэр юм уу мэдэхгүй манай нэгдлийн ажил жигтэйхэн сайжирч, орлого их нэмэгдэж байгаа. Зөвхөн энэ зун малын боловсон байр хоёрыг барьсан. Өвөл саах зуу гаруй үнээг тэнд үргэлж байлгаж бэлхэн өвс, өөр бас янз бүрийн тэжээлээр тэжээж онд оруулах юм гэнэ лээ. Сүүг нь сааж, хөдөлмөр өдөрт бодож гишүүддээ олгоод үлдсэнийг нь худалдана гэж дарга хэдийн хурал дээр хэлсэн. Одоо бид өвөл зунгүй тараг өрөм идэж байх болно. Одоо бас хачин юм аа. Үнээг чинь өвөл зунгүй цувуулан тугаллуулж 4 цагийн улиралд сүү таргаар тасрахгүй байна гэж байгаа, ганцхан үүний тул тэжээл хэрэгтэй, өвс их хадаж байгаа, эрдэнэ шиш ноднингийнхоос нэлээн их тарьсан, түүнийгээ даршилна. Ажил ч бас нэлээн байна даа. Манай нэгдэл сумын төв дээр гуанз гаргасан, хотод бас хэд хэдэн албан газартай сүү, айраг гэрээлсэн. Би ч одоо баахан айраг сүү тээх байх аа. Ажил хөдөлмөр гэдэг чинь ёстой л оргилж буцалж байдаг тийм газар байгаа юм гэж Даш нэгдлээ магтан ярилаа.

	Энэ бүгдийг дуугүйхэн сонсож явсан Норпил, 

	— Та ч мөд зуу мянгат болох хүн шив дээ гэж урдах шилэн дээр нь зураатай байсан таван хошууг тоолон, — Одоо арван таван мянга л дутуу байна гэж хэллээ.

	Жолооч ичсэн байдалтай хажуу тийшээ хараад 

	— Тийм ээ, би гэрээ байгуулсан юм аа гэв.

	Норпил дотроо, энэ залуу сонин хүн байна шүү, үе үе санаа алдаад л явах, тэгээд бас өөрийг нь магтахад хүүхэд шиг ичиж байх юм гэж бодов.

	Жолооч, 

	– За одоо энэ хошууг тойроход манай нэгдэл харагдана гээд инээмсэглэв. 

	Чулуутай замаар тарчигнуулан явсаар орой дээрээ сэрвэгэр модтой хадан хошууг тойртол хойд талын намхан уулын өвөрт үнэхээр хэдэн хашаа байшин харагдлаа.

	Норпил гэнэт яаралтай өвөр түрийгээ тэмтэрсээр өврөөсөө жижигхэн дугуй толь гаргаж гэзэг үсээ самнаж янзлав. Хэдэн минутын дараа нэгдлийн дэргэд ирлээ. 

	— Тэр хойд талын орой дээрээ туг хатгасан байшин бол манай нэгдлийн захиргаа, Нямбуу даргын албан тасалгаа байгаа юм. Та тэнд очно уу, хаа буух вэ? гэж Норпилоос асуув.

	— Сандаг дээр л очно доо, Сандагийнх аль вэ?

	— Сандаг одоо энд байхгүй, малаа эргэж яваа, та нэгдлийн захиргаан дээр оч л доо гэв.

	Норпил урам нь хугарсан янзтай уруулаа унжуулсхийгээ 

	— За тэгье дээ гэж сулхан дуугарав. Гэвч нэгдлийн төвийн гудамжлан барьсан намхан цагаан байшин, таримал сагсгар мод, энд тэндгүй барьж байгаа барилга нүдэнд дулаахан харагдаж, Сандаг энд байгаа, одоо бас өөрөө ажиллана гэж санахаас сэтгэлд нь тавтай сайхан байлаа.

	Жолооч Даш маргааш өглөө нь дахин хот руу явна гэсэн тул Норпил гэрээ дайрч захиа аваад яваарай гэж гуйгаад салах ёс гүйцэтгэж юмаа барьсаар нэгдлийн захиргаанд оров. Өөд өөдөөсөө харсан өрөөнүүдтэй нарийхан хонгилоор явсаар «Нэгдлийн дарга» гэсэн адрестай7 өрөөнд орж үүдний жижиг тасалгаанд нь юмаа тавиад цаадах хаалгыг тогшсонд «За» гэж хариулав.

	Төв ширээний ард сууж байгаа хар хөх костюмтай 30 орчим насны их хөмсөгтэй хүн нэгдлийн дарга бололтой, ногоон дээлтэй хүнтэй ярилцаж байв. Норпил юм ч дуугарсангүй диван дээр суув. Эргэн тойрон ажиглан үзвэл маш цэвэрхэн, радио хүлээн авагч, телефон утас, цахилгаан гэрэл, шүүгээ сав, цагаан бүрээстэй сандал зэрэг нь нийслэлийн ямар нэг албан байгууллагаас дутахгүй тохилог боловсон харагдав.

	Нэгдлийн дарга

	— Та, өнөөдөртөө багтаж очоод өвсний бригадын уралдааны дүнг гарга. Бригадын хүмүүст айраг тасалдсан байна. Түүнийг Жамбаатай ярилцаж хүргүүлэх арга хэмжээ ав. За мэдэв үү? Асуух юм байна уу? гэж нөгөө хүндээ хэлж байв.

	Сонсож суусан хүн мэдлээ мэдлээ гэж тэмдэглэлийнхээ дэвтэр дээр нэг юм бичээд, Жамбаа юманд явах гэж байсан, би одоо очиж уулзъя гэж хэлээд яаруухан босоод гарч одлоо. Нэгдлийн дарга Норпилоос 

	— Та юу гэж яваа бил ээ? гэж асуув. 

	— Би танайд малын эмчээр ажиллахаар ирлээ гэж сул дуугаар хариултал,

	— Аа! Норпил гэдэг хүн та юу, их сайн байна. Миний нэр Нямбуу гэж гар бариад, Норпилыг дэргэдэх сандал дээрээ суулгав.

	— Би бас нэгдэлд ирсээн. Жил гаруй болж байна. Одоо манай нэгдэл хөдөө аж ахуйн мэргэжлийн 2 хүнтэй боллоо. Бид цөм өөрсдийнхөө саналаар ирцгээсэн, энэ нэгдлийг тэргүүний нэгдэл болгохыг хичээцгээнэ. Малын эмчийн хэрэг энд их байгаа юм. Өчигдөрхөн, бид нэг хэсэг хамуутай хонийг ваннад8 оруулахаар бэлтгэж байгаа гэж Нямбуу ярилаа.

	— Танай нэгдэл перекос хоньтой болж байгаа гэл үү? гэж Норпил асуув.

	— Энэ жил бид цөөхөн хургатай болсон, манай тэр хэдэн хурганд энэ хавийн ардууд их шохоорхож байдаг даа. Анхандаа нохой сүүлтэй юм гээд л үздэггүй байсан юм сан, одоо нэг төлөгнөөс 2—3 хонины ноос авч байгаа болохоор аргагүй л сонирхож байна. Одоо бид эндээ арван хэдэн хониноос хяргаж авах ноосыг ганц хониноос авах болно. Бас зүгээр нэг ноос биш шүү, мяндас шиг нарийн ноос. Энэ бол ардуудад эрлийз малын ашгийг үзүүлж өгөх болно гэж хэлээд нэгдлийн дарга инээмсэглэв.

	Тэгтэл үүд онгойж «болох уу, дарга аа?» гэж хүн дуугарав. Настайвтар хүн орж ирээд

	— Нөгөө хүмүүс маань ирээд, таныг хүлээж байна гэв. Нямбуу,

	— Та намайг уучлаарай, би явах хэрэгтэй боллоо. Ингэхэд та хаа буусан бил ээ? гэж асуув.

	— Би ердөө сая ирлээ, ирэхтэйгээ зэрэг тантай уулзаж байна.

	— За тэгвэл, та өнөөдөртөө амарч үз, ажилтайгаа танилцаж байгаад надтай уулзана биз гэж Норпилыг ажиглан харлаа. Дараа нь үүдэнд зогссоор байсан хүнд,

	— Дорж гуай! Та энэ хүнийг зочдын байранд оруулж өг. Энэ хүн манай нэгдэлд ажиллахаар ирсэн юм гэж Нямбуу хэлэв.

	Зүүн талын цагаан байшин чиглэн явахад Норпил, юмыг нь барьж явсан тэр хүнээс,

	— Сандаг хаа явсан бол? Мөд ирэх үү? гэж асуув.

	— Хойд сүрэг дээр очсон, 2 хоногоос ирэх байх гэж хариу хэлэв.

	— Сандаг, гэрийнхээ түлхүүрийг аваад явчхаа бол уу? Түлхүүрийн нь олох арга байна уу? гэж дахин асуув.

	Дорж, түрүүлэн алхалж явснаа зогтусан эргэж хараад,

	— Үгүй, хүүхээ чи, Сандагийн дүү нь биш биз дээ? Сандагт гэр бараа, түлхүүрсэх ч юмгүй, Сандаг манайд байдаг шүү дээ. Чи бас манайд очсон ч болох юм биш үү. Надад ялгаа юу байх вэ! Сандаг ч адилхан, чи ч адилхан! Миний муу охин ч адилхан! Чи ер нь тэр будаг үнэртсэн байшинд ганцаараа байснаас манайд очвол дээр ээ гэж ятган хэлэв.

	Норпил, Дорж гуайн өөдөөс ширтэн харж,

	— Та юу гэнэ ээ? Сандаг танайд байдаг гэж үү? гэж  асуулаа.

	— Саянаас манайхаар орогнож байгаа юм аа. Нуух юу байх вэ, одоо ч хүн бүхэн мэдэх болж дээ. Миний охинтой суух санаатай, тэр хоёр их л сүрхий болж байгаа юм шүү дээ. Харин манай хөгшин жаахан дургүй, бид хоёр зөрөөд л байгаа. Сандаг ч сайн хүү шүү, би ч их дуртай байгаа юм гэж дажгүй ярьж байв.

	Норпил цочсондоо царай нь барсхийж зогтусав.

	Дорж гуай Норпилыг ажигласан ч үгүй,

	— За тэгээд хаашаа явах вэ хүүхээ! Манайд очно уу? гэхэд нь,

	— Үгүй, үгүй! Би яалаа гэж танайд очих вэ? Байшиндаа очъё гэж түрүүлэн алхлав.

	Зочдын байр саяхан баригдсан тул будгийн эвгүй үнэр арилаагүй доторх бүх хэрэглэлийг нь шинэхэн төхөөрсөн байв. Цөл газар ганцаараа хаягдсан юм шиг уйтгар гашуу болоод Норпил орон дээрээ суусан хэвээр орой болтол бодол бодон шал руу гөлөрсөөр суув.

	Нягтлан бодогч Дорж гуай хэд дахин ирж цай хоол идүүлэхийг оролдсон боловч чадсангүй буцжээ.

	Бүхэл шөнөдөө дэрээ нэвтэртэл уйлж хонохдоо сургуулийнхаа сүлд модны наадам дээр Сандагтай анх танилцсан, хоёулаа бүжиг хийж, сүлд модоо тойрон эргэлдэж байсан Сандагийн давхраатай хар нүдийг хурц харц эд бүхэн нүдний нь өмнүүр харагдлаа. Амралтын өдрүүдэд театр киногоор хамт явдаг байсан, шөнийн нам гүм цагт Улаанбаатарын гудамжаар сэлгүүцэн явж байсан, эцэст нь Сандаг нэгдэлд ажиллахаар саналаа өгч зөвшөөрсөн тухай их баяр болгон ирж хэлсэн, тэгээд тэр оройдоо гадуур явж байгаад, Сандаг, Норпилыг гэртээ аваачиж хайр сэтгэлээ илчилж амьдралаа холбоё, миний эхнэр бол гэж гуйж байсан зэргийг нэгд нэггүй сэргээж бодлоо. Сүүлийн нэг сард Сандагаас захиа очоогүйг сая санав. Норпил сургуулиа төгсгөөд хөдөө гэртээ харьж хэд хоног амраад очно гэж бичсэн болохоор намайг явуулсан захидлыг олж авч чадахгүй гээд захидал бичихгүй байна гэж боддог байжээ. Сандагаас явуулсан сүүлийн захидлыг байн байн уншиж Сандагийн сэтгэл урвасныг ойлгож ядан байлаа.

	Норпил цурамхийсэнгүй үүр цайлгаад хөшиж чилсэн биеэ тэнийлгэхийг оролдож хэд суниав. Цонхоор гэгээ орсоор бүүр саруул гэрэлтэй болж өглөөний нар тунгалаг тэнгэрт гэрэл илчээ сацруулж, орчин тойрон ерийн байдлаар шинэ өдрийг угтахад Норпилын сэтгэлд уйтгар гуниг харанхуйлсан хэвээр, би яах гэж нэгдлийн дарга дээр шууд оров доо. Сандагийг хайж учрыг нь мэдэх минь яалаа гэж амаа барина.

	Норпил ухасхийж ор доогуур байсан чемодан, баадантай юм хоёроо гаргаж хаалганы дэргэд тавиад хүйтэн усаар нүүрээ угааж нэг жаахан сэргэх шиг болоод цонхоор харагдаж байгаа алсын толгойг ширтэж баахан зогслоо, сүүлд нь санаа алдаад дахин уйлмаар боллоо.

	Гэтэл өчигдрийн сууж ирсэн машин голын цаанаас дүнгэнэсээр ирж яваа харагдав. Норпил дотроо баярлаж за яамай гэсэн шиг бүсээ чангалан засаад гадагш гарав.

	Даш, машинаасаа буун харайж,

	— За сайн амарч хонов уу? гэж мэндэлтэл Норпилын нүд бүлцийж, царай нь цонхийж шаналгаатай байхыг хармагц доошоо харан санаа алдав.

	Норпил,

	— Би ч одоо буцах юм байгаа даа, та намайг аваад явна биз гэж торомгор хар нүдээрээ ширтэн харж хэллээ.

	Даш, юу болсныг лавлаж асуулгүй, сэтгэл нь зовсон байдалтай болоод байшинд нь түрүүлэн оров. Тэгээд сууж тамхиа асаагаад,

	— Би таны зовлонг мэдэж байна, өчигдрийн турш бодон бодон таныг өрөвдөж явсан юм. Сандагийн тухай хэлэх юм аман дээр гарч ирээд л байсан, гэснээ л хэлчхэж болоогүй юм даа гэж хэлээд Норпилын өөдөөс харлаа.

	Норпил,

	— Даанч яагаа вэ дээ! Би энэ учрыг мэдсэн бол хаанаас энд ирэх вэ! Ингэж муугаа үзэх гэж, би өчигдөр нэгдлийн даргатай дэмий уулзжээ гээд санаа алдан,

	— За тэр ч яах вэ гэж хэлээд шийдэмгий царай гаргаж, — Одоо надад буцахаас өөр зам алга, би тантай хамт явъя даа гэхэд нь Норпилын нүдэнд нулимс дүүрэн мэлтгэнэж байлаа.

	Даш,

	— Яаж болох вэ дээ! Та одоо буцаж хариад, аав ээж, таньдаг нөхдөдөө юу гэж хэлэх вэ? Сайн бод! Та зөвхөн ганц хүний төлөө ирээгүй биз дээ. Та чинь их чухал мэргэжлийн хүн шүү. Манай нэгдлийг ямар гэж санана, ёстой л тан шиг эрдэм мэдлэгтэй хүн хүч чадлаа үзэж байгууштай газар байгаа юм. Би таныг явна гэхэд машиныхаа кабиныг харамлахгүй, гэсэн ч одоо гэдрэг нь аваад очиход тун тусгүй санагдаж байна. Би харин таны ар гэрт өгөх захиа байвал хүргэе. Хотоос танд хэрэгтэй юм байвал авчирч өгье гэж Даш аргадан гуйв.

	Норпил, энэ дөнгөж зүс үзэлцсэн жолоочоос ийм дотно элэгсэг үг гарч байгаад алмайрсан сэтгэл нь онгойх шиг болоод намайг өмгөөлж хамгаалах хүн энд бас байдаг аа гэж санаад гайхан бодол болж байтал хонь майлалдав. Дараа нь Норпил оо! гараад ир! гэж хүн хашхирав. Норпил цочиж гадагш гартал нэгдлийн дарга Нямбуу тарган хонгор морь унаж үүдэнд нь хөндөлдөн зогсож байв.

	— Сайн байна уу? гэж Нямбуу мэндлээд, — За хө! Эдгээр хонийг хүлээж ав! Өнөө хамуутай хонь энэ. Урд голд ванна бэлхэн болсон байна, тийшээ очиж санал зөвлөгөөгөө өгч үз! Одоо танд морь авчирч өгнө гэж хэллээ.

	Норпил түгдэрч «За» гэж бушуухан хэлээд эргэж байшиндаа оров.

	Даш өөдөөс нь босож ирээд дэргэд нь зогсож,

	— Ажил хийх гэж ирснээс хойш ажлаа хийх хэрэгтэй. Харин ч гарамгай сайн ажиллах ёстой. Хүнд хор, шувуунд шар гэж байдаг. Ажлаа сайн хий! Их амжилт гарга гэж эрслэн хэлэв. 

	Норпил гадаа майлалдаж байгаа хонины дууг чагнаж Дашийн өөдөөс харж инээмсэглээд гэнэт шийдэмгийгээр үүдэнд тавьсан чемоданаа онгичиж дотроос нь шинэхэн дагаан халаад, бас нэг жижиг боодолтой юм гаргав.

	 

	* * *

	 

	Өндөр гоолиг нуруутай цэвэрхэн залуу өглөөний гимнастик хийсээр уулнаас бууж ирэв. Энэ бол Норпилын хүсэн мөрөөдөж ирсэн хүн Сандаг байлаа. Сандаг өдөр 3 сааж байгаа үнээний нэг суурь дээр очоод тэндхийн ажиллагааг шалгаж байв. Сандаг нэгдлийн малын ашиг шимийг нэмэгдүүлэх ажлыг чадамгай эхлэн хийж багагүй амжилт гаргаж байлаа. Ирсээр удаагүй боловч, өөрийнхөө мэргэжилд дуртай, нэгдлийн ажлыг сайжруулахад нэлээд идэвх санаачилга гаргаж байгаа энэ залуу зоотехникчээс нэгдлийнхэн санал зөвлөгөөг нь юм юман дээр авдаг болжээ. Сандаг хэдийгээр эрхэлсэн ажилдаа идэвх зүтгэлтэй гэгдэж нэр хүнд олж байсан боловч зарим талаараа муу хэлэгдэж эхэлжээ. Юу гэвэл:. Сандаг анх ирэхдээ манай эхнэр сургуулиа төгсгөөд малын эмч болж миний хойноос ирнэ гэж ярьдаг байжээ. Тэгсэн чинь сүүлийн үед нягтлан бодогч Доржийнхоос гарахаа байж, бүүр сүүлдээ тэднийд ирж суусан байлаа. Энэ яагаад ийм болов гэвэл, цэвэрхэн царайлаг хүүхнүүдэд дуртай, өөрийнхөө сэтгэлийг хэд хэдэн хүнд ч гэсэн зэрэг зэрэг хуваан хүртээж чаддаг завхай хүн юм санжээ. Сандаг өөрийнхөө энэ дутагдлыг гадарлаж сэтгэлдээ бүрэн тохирсон хүнтэй уулзмагц тохилог сайхан гэр бүл болно гэж боддог байжээ. Гэтэл тийм хүнтэйгээ уулзлаа гэж Норпилд чин сэтгэлээсээ дурлаж, үнэнч байна гэж өөртөө ам өчиг өгч байсан боловч бас л сүүлдээ биш болжээ. Сандаг нэгдлийн төв дээр ирмэгц Норпилын ирснийг сонсоод очиж уулзъя гэж санасан боловч анхандаа бантаж зовоод чадсангүй. Сүүл сүүлдээ бүр гэмшиж хөдөө мал дээгүүр баахан явдаг болов. Гэвч удаан зугтаагаад орох газаргүй тул нэг өдөр нэгдлийн захиргаа дээр Норпилтой аргагүй тулгараад уулзах боллоо. Мал эмнэлгийн лаборатори байгуулах гэсэн саналыг нь хэлэлцэхээр Нямбуу Норпилыг дуудуулав.

	Норпил саарал даавуу тэрлэг өмсөж нарийхан хөх бүс бүслээд урт гэзгээ шууж, цагаан марлиар битүү зангидан боож, сугандаа ном хавчуулсаар орж ирэв.

	Сандагийн нүдэнд Норпил баахан турсан юм шиг харагдсан боловч улам зэгзгэр гоолиг болоод угаасаа цагаан царайг нь толгойдоо зангидсан шинэхэн марль улам цагаан өнгөлөг болгон чимж энгийн мөртөө нэлээд үзэсгэлэнтэй байв. Норпил, жирийнхээ байдлаар бүгдтэй нь мэндэлж, диван дээр суув. Дараа нь дуудуулсан учраа мэдмэгц лаборатори байгуулах талаар төлөвлөн бодож байгаагаа тодорхой тайлбарлан ярилаа. Энэ анхны уулзалт дээр Норпил, Сандагийг танихгүй хүн шиг, эсвэл Сандагийг олж хараагүй юм шиг байхад нь Сандаг дотроо их гайхаж царай нь заримдаа улайж, заримдаа цайж Норпилын ярьсныг дутуу хагас ойлгож суужээ.

	Түүнээс хойш Сандаг, Норпилынд хэд очсон боловч огт дайралдсангүй. Ажил төрлийн талаар уулзаж ярихдаа Норпил анхан уулзсан шигээ тийм хөндий дөндий, огт хамаагүй хүн шиг байдаг байжээ.

	Сандаг, Норпилын ийм сүрхий чамбай хатуужилтай байхыг хараад сэтгэл нь үймэрч дахин эвлэрэхийг гуймаар болов. Нөгөө хүүхэн нь юм мэдэхгүй бүдүүлэг, хийж чадах юмгүй эрх дураараа, Норпилтой жишихэд хаана нь ч үгүй болж ирлээ.

	Нэг өдөр Сандаг, Норпилын гэртээ ирэхийг отон харуулдсаар байгаад орж ирэв. 

	Норпил дуугүй хоолоо хийсээр байв. Сандаг дуугаралгүй суугаад л байв. Норпил хоолоо болмогц Сандагт хийж өгөв.

	— Чи бид хоёр уг нь ингэж л сууж байсан юм даа. Чи яагаад ийм дуу шуугүй, надаас хөндийрчхөв гэж Сандагийг асуухад

	— Та чинь юу ярьж байна, би ойлгохгүй байна шүү гэж гайхсан царайгаар өөдөөс нь асуув.

	Сандаг инээмсэглэж,

	— Би чамтай ярих гэж ирсээн хө! Би чамд хайртай хэвээрээ байх юм, чи харин их хачин болчихжээ гэж хэлэв. 

	Норпил, аягатай хоолоо тавиад Сандагийг эгцлэн харж,

	— Хайртай хэвээрээ гэнэ ээ? Сонин хэрэг байна даа. Та бид хоёрын хооронд ажил төрлийн яриа байхаас, амраг сэтгэлийн яриа байдаг цаг аль хэдийнээ өнгөрсөн биш үү? Би таныг ингэж эртхэн таньж авсан маань түмэн завшаан гэж боддог болсон. Та олон хүнийг над шиг битгий гомдоогоорой. Би ч яах вэ! гэж эрс тэс хэллээ.

	 

	* * *

	 

	Норпилыг нэгдэлд ирж ажилласнаас хойш хэдхэн сар болоход тэр залуу эмчийг ганцхан нэгдлээр барахгүй баг, сумаараа магтан ярилцдаг болжээ.

	Норпил эцэж цуцахыг мэдэхгүй үүрийн гэгээгээс үдшийн бүрэнхий хүртэл ажилладаг бөгөөд энэ завсар нэгдлийн малыг эрүүлжүүлэх ажлыг зоригтой хийж эхлэв. 500 гаруй хамуутай малыг 2—3 удаа ваннад оруулж эмчилсэн нь сайн үр дүн үзүүлжээ.

	Норпил нэгдлийн бүх сүргээр явж таван хошуу малд нь толгой дараалан үзлэг хийв. 14 мянга гаруй малд үзлэг хийнэ гэдэг тийм амаргүй ажил билээ. Ялангуяа эмэгтэй хүнд өглөөнөөс орой болтол малтай ноцолдож, биеийг нь чагнаж, ам хамрыг нь таталж чангааж үзэх нь тун ч хялбаргүй. Өнгөрсөн жил сургуульд байхдаа сангийн аж ахуй дээр 2 сар дадлага хийсэн нь их тус болжээ.

	Дашийн хамт хот руу хэд явж мал эмнэлгийн лаборатори байгуулах хэрэгсэл төхөөрөөд, эм болоод элдэв багаж хэрэглэлээр нэлээд баялаг лаборатори байгуулав. Дараа нь өөрийн дагалдан нэг лаборантын хамт малын цус авч шинжилгээ хийж эхлэв. Өвчтэй мал нэлээд байсныг сүргийн дотроос ялгаж заримыг зарлагад гаргах, заримыг нь эрүүл малаас тусгаарлан бэлчээр нутгийг сонгон өгч эмчлэх ажил хийв.

	Даруу дөлгөөн зантай, хичээнгүй нямбай ажилч энэ залуу эмэгтэйг нэгдлийн гишүүд, энгийн ардууд тойрон хүрээлж, зөвхөн малынхаа тухай бус, өөр ямар нэгэн тулгуурлахгүй зүйлээ хүртэл асууж зөвлөхөөр ирдэг болжээ.

	Залуу эмч, нэгдлийн гишүүд болоод энгийн малчин ардуудад мал эмнэлгийн анхны мэдэгдэхүүнийг зааж өгдөг болов. Мөн малын ариун цэврийн тухай энгийн яриагаар буюу лекцээр таниулж байв. Норпилын хэлсэн үг ойлгомжтой, үнэн зөв, хийж бүтээж байгаа ажил нь тодорхой, өөрийн нь идэвх зүтгэл хэн бүхний нүдний өмнө ил байсан учраас нэгдлийнхэн манай Норпил гэж хүндлэн хэлэлцдэг болжээ. Норпил бүх бодол санал, чадал зорилгоо шавхан ажиллаж үр бүтээлийг нь үзэж байсан боловч хүнтэй олон юм ярих дургүй, ганцаардуу зожиг, нэг л хачин түгжигдмэл битүүлэг хүн явдаг байжээ.

	Норпилынд жолооч Даш хааяа ирж хот руу явуулах захидлыг нь авч хариуг авчирч өгдөг, заримдаа идэшний нарийн ногоо, янз бүрийн ном сэтгүүл хүртэл хотоос авчирч өгдөг болжээ.

	Дашийн шударга шулуун зан, сайхан ариун сэтгэлийг нь Норпил таньж аваад Дашийг л орж ирэх бүрд баярлаж хүнд ярьдаггүй зүйлээ итгэмжлэн ярьдаг болжээ.

	Гэтэл Даш мод зөөхөөр сар хэртэй явахад Норпил уйтгарлаж сэтгэлдээ түүнийг үгүйлдэг болсныг гэнэт мэдэв. Шөнө орой болтол ном уншаад нүдээ хорсож анивчих дээр унтдаг байжээ. Нэг орой уншиж байсан номоо дэлгэж тэмдэглэл хийж суутал хүн хаалга тогшив. Хаалга тогшсон хүн Даш болохоор их баярлаж,

	— За, за орж болно гэж яарангуй хэллээ. Даш ч орж ирлээ.

	Бор даавуу костюмынхаа гадуур ягаан цамцны захыг гаргаж хүрэн шляп хазгайвтар тавьсан нь Дашийн гаднах цэвэрхэн дэгжин байдал, ариун сайхан сэтгэл, төлөв шударга зантай нь хослон Норпилд урьд урьдаас улам аятайхан харагдав.

	Норпил, мэндэлсэн ч үгүй, 

	— Даш аа! Чи яасан их удав аа? гэж асуув. 

	— Чи намайг хүлээсэн гэж үү? гээд Даш санаа алдан суув.

	Норпил

	— Чи, юунд ингэж дандаа санаа алдаж байдаг юм бэ? гэж асуув.

	— Үнэнийг хэлэхэд, би анх чамтай уулзсан өдрөөс эхлээд санаа алддаг өвчин туслаа гээд инээмсэглээд зориуд санаа алдав.

	— Яагаад тэр бил ээ? гэж Норпил асуув.

	— Би, чамайг асуусан болохоор хэлье дээ. Уг нь хэнд ч хэзээ ч ярихгүй байх гэж боддог юм сан гээд Норпилын өөдөөс нэвт шувт хардаг харцаараа ширтээд, — Би чамайг анх үзэхтэйгээ зэрэг өрөвдсөн юм гэв.

	Норпил,

	— Би, тийм хүн өрөвдмөөр амьтан байсан гэж үү? гэж асуув.

	— Үгүй, чи хүнд өрөвдүүлэх тийм арчаагүй хүн биш ээ, харин чи бол хүн хараад бахархаж, атаархаж баймаар тийм хүүхэн юм аа. Миний өрөвдсөн учир бол өөр, юу гэвэл, чи тэр үед Сандагт хуурагдан мэхлэгдээд түүнийгээ өөрөө мэдэхгүй байсан болохоор би өрөвдсөн юм. Үүнээс өөр бас нэг шалтгаан бий, түүнийгээ хэлэхийг болих уу даа гээд бас санаа алдав.      

	Норпил босож ирээд,

	— Чи, энэ санаа алддагаа болиоч дээ. Ингэж санаа алдаад байхаар чинь харин би чамайг өрөвддөг боллоо. Надад нэг л эвгүй болоод байх юм, өөр ямар шалтгаан байгаа юм хэлээч дээ гэж Дашийн хэлэх гэж байгаа үгийг тааж байгаа боловч өөрөөс нь шалавхан сонсох сон гэсэн юм шиг шаардав.

	Даш сандарсан байдалтай малгайгаа авч тавиад,

	— Чи намайг бодож байгаа юмаа ярих дээр хөөгөөд гаргах байх, би зүгээр үүнээс хойш л чиний дэргэд санаа алдахыг байя гэв.

	 

	* * *

	 

	Хуучивтар «ГАЗ-51» хурдлан довтолсоор урагшаа харсан хүрэн хаалганы өмнө хүрч ирээд зогсов.

	Хүрэн савхин дээлтэй, шляп малгай хазгай тавьсан, залуухан жолооч буун харайж хашааны хаалгаар орлоо.

	Хойд талын жижигхэн байшингаас саарал костюмтай эмэгтэй гараад ирэв.

	Даш инээд алдсаар Норпилын дэргэд ирээд,

	— Норпил гэдэг хүн хаа байна? гэж асуув.

	— Би байна, явах хүн та юу гэж өөдөөс нь асуугаад Норпил тачигнатал хөхрөв. 

	Даш, Норпилын өөдөөс анх үзэж байгаа хүн шиг ширтэн хараад санаа алдав.

	Норпил,

	— Чи бас яагаад санаа алдаад байна? гэж зэмлэсэн янзтай асуув.

	Даш,

	— Санаа сэтгэл амраад, бодсондоо хүрэх дээр хүн бас нэг санаа алддаг юм байна шүү гээд Норпилыг ухасхийн тэвэрч өндөр өргөв.

	Залуу эмч Норпил, дараа жил нь амралтаар түр ирээд аав ээжтэйгээ уулзаж, гэртээ хэд хоног амраад нэгдэлдээ дахин гарахаар завдаж байгаа нь энэ байжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

